
Shri Raghavendra Tantram

శ్రీరాఘవేన్ద్రతన్త్రమ్  

॥ శ్రీరాఘవేన్ద్రతన్త్రమ్    ॥
అనుక్రమణికా

ప్రథమపటలః  ॥ ౧॥
ద్వితీయపటలః -మన్త్రవిధివర్ణనమ్   ॥౨॥
తృతీయపటలః -రాఘవేన్ద్రహృదయమ్  ॥ ౩॥
చతుర్థపటలః  -రాఘవేన్ద్రపూజావిధానమ్  ॥ ౪॥
పఞ్చమపటలః -రాఘవేన్ద్రరక్షాకవచమ్  ॥ ౫॥
షష్ఠపటలః  -రాఘవేన్ద్రబన్ధమోచనకవచమ్   ॥౬॥
సప్తమపటలః -రాఘవేన్ద్రాష్టోత్తరశతనామస్తోత్రమ్     ॥ ౭॥
అష్టమపటలః  -రాఘవేన్ద్రసహస్రనామస్తోత్రమ్    ॥౮॥
నవమపటలః -రాఘవేన్ద్రగురుదశస్తోత్రాణి   ॥౯॥

అధ్యాయః ౧ రాఘవేన్ద్రాభయప్రదానం 
అధ్యాయః ౨ రాఘవేన్ద్రాపత్పరిహరణస్తోత్రం   (అశ్వధాటి)

అధ్యాయః ౩ రాఘవేన్ద్రదుఃఖహరణస్తోత్రం 
అధ్యాయః ౪ రాఘవేన్ద్రకరావలమ్బనస్తోత్రం 
అధ్యాయః ౫ రాఘవేన్ద్రసంసారోద్ధరణస్తోత్రం  
అధ్యాయః ౬ రాఘవేన్ద్రహృద్రోగహరణస్తోత్రం  
అధ్యాయః ౭ రాఘవేన్ద్ర  ప్రతికూల  స్వానుకూలీకరణస్తోత్రం
అధ్యాయః ౮ రాఘవేన్ద్రసన్తోషప్రదస్తోత్రం  
అధ్యాయః ౯ రాఘవేన్ద్రదారిద్ర్యమోచనస్తోత్రం  
అధ్యాయః ౧౦ రాఘవేన్ద్రగురుకరుణాసమ్పాదనస్తోత్రం 

దశమపటలః -రాఘవేన్ద్రప్రదక్షిణాగద్యమ్   ॥ ౧౦॥
ఏకాదశపటలః -రాఘవేన్ద్రగాథాస్తుతిః  ॥ ౧౧॥

శ్రీరాఘవేన్ద్రతన్త్రమ్  

ద్వాదశపటలః -రాఘవేన్ద్రఋణమోచనస్తోత్రమ్   ॥ ౧౨॥
త్రయోదశపటలః  -రాఘవేన్ద్రపాదుకాపూజావిధానమ్  ॥ ౧౩॥
చతుర్దశపటలః  -రాఘవేన్ద్రక్షమాపణస్తోత్రమ్   ॥ ౧౪॥
పఞ్చదశపటలః -రాఘవేన్ద్రగురురాజస్తవరాజః  ॥ ౧౫॥

అథ శ్రీరాఘవేన్ద్రతన్త్రమ్    ।

Shri Raghavendra Tantram

శ్రీరాఘవేన్ద్రతన్త్రమ్  
ప్రథమపటలః  ॥ ౧॥

అథాతః శ్రీరాఘవేన్ద్రతన్త్రం    వక్ష్యే తవాజ్ఞయా  ।
కృష్ణావధూతనామాఽహం  కలౌ ప్రత్యక్షసిద్ధిదమ్   ॥ ౧॥
నారాయణం నమస్కృత్య రామకృష్ణద్వయాత్మకమ్  ।
మారుతిత్రితయం  ప్రాణం  తతో గ్రన్థముదీరయేద్   ॥౨॥
శ్రీరాఘవేన్ద్రగురురాట్   సార్వభౌమాఙ్ఘ్రిరేణవః  ।
సిద్ధిం  దిశన్తు మే వాచాం రసార్ణవ  ఇవామ్భసామ్ ॥ ౩॥
రాఘవేన్ద్రగురోః  పాదపద్మపాంసులుఠన్మనాః ।
అప్పణాచార్యవర్యోఽత్ర సిద్ధిం  దిశతు కర్మణి ॥ ౪॥
యః పూర్వం బోధయామాస స్వప్నే మాం విముఖం గురోః ।
ద్వాత్రింశద్వర్షపర్యన్తం    దురాచారరతం సదా ॥ ౫॥
ప్రబోధితోఽప్యవిశ్వాసాదప్పణార్యేణ మూఢధీః ।
నాకార్షం  శ్రీగురౌ  భక్తిం పునరాసం కుకర్మణి ॥౬॥
పునః స్వప్నే సమాగత్య మన్త్రౌ స వ్యాసకృష్ణయోః  ।
అప్పణాచార్యోఽహమిత్యుక్త్వా సేవాం చోపావిశద్గురోః  ॥ ౭॥
అజ్ఞాత  శ్రీగురుస్తోత్రోఽప్యేతత్ప్రభృతి   విశ్వసన్ ।
గురుస్తోత్రార్థమేవాహం   పఠన్ గురుమపూజయమ్ ॥౮॥
ఏవం కతిపయే కాలే నివృత్తే కోఽపి సద్యతిః ।
స్వప్నే యదాహ గోప్యత్వాత్ తద్వక్తుం న హి సామ్ప్రతమ్ ॥౯॥
తదారభ్యావధూయాహం విషయాన్ బాన్ధవాన్  గృహమ్ ।
కోశం పిత్రార్జితం   పుత్రాన్  పత్నీద్వయమపి ప్రియమ్  ॥ ౧౦॥
మనసాపి పరిత్యజ్య గృహాదన్యత్ర తస్థివాన్  ।
ఉపాస్య గురుపాదాబ్జమవధూతస్తతోఽభవమ్  ॥ ౧౧॥

శ్రీరాఘవేన్ద్రతన్త్రమ్  

లోకే పిత్రోర్యథా  పుత్రే తతోఽపి ప్రేమతోఽధికాత్  ।
మాం రక్షతి గురుస్తస్మాత్ స పితాఽహం చ తత్సుతః ॥ ౧౨॥
తత్రాప్యనుసరన్తీ  మాం దవతీయాభూద్ ద్వితీయకా ।
గురురాజానుమత్యాఽహం స్వీచకార పతివ్రతామ్  ॥ ౧౩॥
సుతం చ జనయాఞ్చక్రే తస్యాం గుర్వత్యనుగ్రహాత్  ।
కుటుమ్బజీవనం తత్రాప్యాసీత్తస్య  ప్రసాదతః  ॥ ౧౪॥
పదే పదే సమాగత్య సాక్షాత్ స్వప్నే బ్రవీతి  యత్ ।
గోప్యం వక్తుం న తద్యుక్తం గురురాజః కృపానిధిః ॥ ౧౫॥
చోదితస్తేన వక్ష్యామి భక్తానుగ్రహకాఙ్క్షిణా   ।
శ్రీరాఘవేన్ద్రతన్త్రాఖ్యం    గ్రన్థం   ప్రత్యక్షసిద్ధిదమ్   ॥ ౧౬॥
ధనస్య దేవతా విష్ణుర్జామదగ్న్యోఽఖిలేశ్వరః   ।
స శఙ్కరశరీరస్థో యజ్ఞోచ్ఛిష్టధనప్రదః    ॥ ౧౭॥
ఇత్యాది గురువాక్యేన ధనదం పఠనాదిదమ్ ।
గఙ్గాదిసర్వతీర్థానాం   లభతే స్నానజం ఫలమ్ ॥ ౧౮॥
వేదాన్తభారతాదీనాం వేదానామపి సాఙ్గతః  ।
పఠనే యత్ఫలం తచ్చ సకృత్ పఠనతో భవేత్ ॥ ౧౯॥
సర్వమఙ్గలమాఙ్గల్యం   సర్వతాపప్రణాశనమ్  ।
సర్వరోగప్రశమనమాయుర్వర్ధనముత్తమమ్   ॥౨౦॥
స్త్రీహత్యా  బాలఘాతశ్చ గోహత్యా బ్రహ్మశాసనమ్  ।
సర్వహత్యాకృతం పాపం క్షయంయాత్యస్య పాఠతః ॥౨౧॥
స్తేయీ గుర్వఙ్గనాగామీ  తథా విశ్వాసఘాతకః ।
అయోనిగామీయోమూఢో బ్రాహ్మణ్యా  సహ సఙ్గమీ  ॥౨౨॥
కుయోనిమైథునాద్దుష్టో   దుష్టో దుర్బుద్ధిచేతసః  ।
నష్టస్వధర్మోఽప్యేతస్య  పఠనాత్ శుద్ధిమాప్నుయాత్  ॥౨౩॥
వినా పూజాం వినా ధ్యానం వినా న్యాసం వినా తపః ।
వినా జపం వినా యజ్ఞం  వినాయోగం చ భావనామ్ ॥౨౪॥
ఫలం తు లభతే తేషాం పఠనాదస్య నిత్యశః ।

అత్యన్తచిత్తనైర్మల్యకరం   దుఃస్వప్ననాశనమ్ ॥౨౫॥
యోగానన్దకరం  జ్ఞానభక్తివైరాగ్యదాయకమ్    ।
భూతప్రేతపిశాచోగ్రబ్రహ్మరాక్షసనాశనమ్    ॥౨౬॥
గాన్ధర్వమారీకూష్మాణ్డబాలగ్రహవినాశనమ్    ।
స్వామిద్రోహ  పితృద్రోహ  పితృవ్యద్రోహహారకమ్  ॥౨౭॥
వశ్యాకర్షణవిద్వేషమారణోచ్చాటనప్రదమ్   ।
స్తమ్భనం శత్రువచసాం  ప్రత్యర్థీకృతకర్మణామ్   ॥౨౮॥
యన్త్రతన్త్రప్రశమనం    చోరవ్యాఘ్రభయాపహమ్  ।
రాజబాధాం క్షుద్రవాధాం  హరేత్ కైవల్యదాయకమ్  ॥౨౯॥
హృద్రోగం  కుక్షిరోగం చ శూలాపస్మారగుల్మజమ్ ।
ఏకాహికం ద్వాహికం చ త్ర్యాహికం  చతురాహికమ్ ॥ ౩౦॥
అనేకజ్వరసమ్బాధకుష్ఠశోధక్షయాధికమ్  ।
ఆధయో వ్యాధయః సర్వే ప్రత్యఙ్గిరపురోగమాః   ॥ ౩౧॥
ఏతస్య పాఠమాత్రేణ  పలాయన్తేఽతిదూరతః ।
ప్రతివాదిజయం  విద్యాం ధనం రాజ్యం పశూన్ సుతాన్ ॥ ౩౨॥
కన్యాం పత్నీం చ లభతే లోకపూజ్యత్వమాప్నుయాత్ ।
కృత్యాభిచారగరలసర్వబన్ధనివారణమ్  ॥ ౩౩॥
ప్రతికూలవతీ  భార్యాప్యనుకూలవతీ భవేత్ ।
మాతాపితృసుహృద్బన్ధునిన్దకః   సర్వదూషకః ॥ ౩౪॥
అభక్ష్యభక్షకో వాఽపి ముచ్యతే పాతకాత్ తతః ।
ఏకావృత్త్యా పఠేదేతత్ సర్వపాపైః  ప్రముచ్యతే  ॥ ౩౫॥
సన్తతిం సమ్పదం జ్ఞానమారోగ్యం  చాపి విన్దతి  ।
ద్విరావృత్యా పఠోద్యస్తు భక్త్యా స స్యాజ్జగద్వశీ  ॥ ౩౬॥
త్రిరావృత్త్యా  పఠేద్యస్తు త్రిమాసం  గురుసన్నిధౌ ।
లోకపూజ్యత్వమాప్నోతి రాజాద్యాః సేవకా ఇవ ॥ ౩౭॥
గురోర్వారే చ పుష్యార్కే తన్మహారాధనోత్సవే ।
యః పఠేచ్ఛృణుయాద్వాపి గురురాజప్రసాదతః  ॥ ౩౮॥

ఇహ భుక్త్వాఖిలాన్ భోగాన్ గురుభక్తిం చ దుర్లభామ్  ।
జ్ఞానం  చ హరిభక్తిం చ తథా మోక్షమవాప్నుయాత్ ॥ ౩౯॥
నారీ శ్రుత్వా  తు సౌభాగ్యం సౌశీల్యం పతివశ్యతామ్ ।
చిరమాఙ్గల్యమాప్నోతి  న సపత్నీ కదాచన ॥ ౪౦॥
అప్పణాచార్యకృతం స్తోత్రం  పఠిత్వాఽదౌ తతస్త్విదమ్ ।
పఠేద్యది ఫలం దద్యాత్ సద్య ఏవ కలౌయుగే ॥ ౪౧॥
కలౌయుగే కల్పతరుప్రభావః  ఉద్ధారకర్తా  కలితాగసోఽపి ।
జీయాచ్చిరం విష్ణుపరాగ్రగణ్యః   శ్రీరాఘవేన్ద్రో   గురురాడుదారః ॥ ౪౨॥
ఇతి శ్రీమత్కృష్ణావధూతపణ్డితకృతౌ    శ్రీరాఘవేన్ద్రతన్త్రే 

ప్రథమపటలః  సమ్పూర్ణః  ।

శ్రీరాఘవేన్ద్రతన్త్రమ్  
ద్వితీయపటలః ॥౨॥

శ్రీరాఘవేన్ద్రమన్త్రవిధివర్ణనమ్     ।
అథ మన్త్రవిధిం  వక్ష్యే రాఘవేన్ద్రార్యసద్గురోః   ।
జపేన యస్య మన్త్రస్య  గురురిష్టం  ప్రయచ్ఛసి  ॥ ౧॥
హరౌ రుష్టే గురుస్త్రాతా  గురౌ రుష్టే న కశ్చన ।
గురౌ తుష్టే హరిస్తుష్టో గురుద్వారా విముక్తిదః ॥౨॥
ఉత్తమాదుత్తమా సిద్ధిః  ధర్మమోక్షాదిషు స్ఫుటమ్ ।
తత్తస్మాదుత్తమాచార్యే లబ్ధే నాఽతోఽవరం వ్రజేత్  ॥ ౩॥
ఏకస్య శిష్యతాం ప్రాప్య  న తదాజ్ఞాం  వినా సమమ్ ।
అవరం వా వ్రజేదుచ్చగుణశ్చేన్నైవ   దుష్యతి ॥ ౪॥
నరాణాం స్థూలదృష్టీనాం   శాస్త్రజ్ఞానాధికాః   స్వతః ।
తదనుగ్రహాచ్చ యా విద్యా స్వరూపోద్ధారిణీ  భవేత్ ॥ ౫॥
గురుప్రసాదో  బలవాన్ ప్రసాదాత్  శ్రీహరేరపి  ।
అపాసితోఽపి భగవాన్ ప్రసన్నో  యేన ముక్తిదః ॥౬॥
యస్తారతమ్యవేత్తా స్యాద్గురూణాం  దేవతాస్వపి ।
భక్తిమాన్ గురదేవేషు తద్భక్తేషు చ సిధ్యతి ॥ ౭॥
అవజ్ఞాతా  గురూణాం చ దేవతానాం న సిధ్యతి ।
ప్రయాతి  చ తమోఘోరమిత్యాదిబహువాక్యతః ॥౮॥
గురోరనుగ్రహం  ముఖ్యం సమ్ప్రాప్య సుఖవాన్ భవేత్ ।
అతో భూలోకమధ్యేఽస్మిన్ ప్రత్యక్షఫలదాయినః  ॥౯॥
రాఘవేన్ద్రగురోః  స్తోత్రం  మన్త్రం  కవచముచ్యతే ।
అప్పణ్ణార్యేణ  కథితం లోకానుగ్రహకాఙ్క్షయా   ॥ ౧౦॥

లక్ష్మీః సదీర్ఘాగ్నిఘర్మ  సాధరోష్ఠామ్బరామృతమ్  ।
దత్తో వాయుశ్చ హృదయం మనురష్టాక్షరో  గురోః ॥ ౧౧॥
షడఙ్గన్యాసః  -
వినా తు హృదయం షడ్భిః వర్ణైరఙ్గముదాహృతమ్   ।
ద్విరావృత్తైః  మన్త్రపదైః   షడఙ్గాన్యథవా  విదుః ॥ ౧౨॥
తైరేవ  తు ద్విరావృత్తైః  క్రమవత్క్రమతోఽథవా  ।
తప్తకాఞ్చనసఙ్కాశమక్షమాలాం కమణ్డలుమ్  ॥ ౧౩॥
దోర్ధ్యాం  దధానం కాషాయవసనం రామమానసమ్ ।
యోగీన్ద్రతీర్థవన్ద్యాఙ్ఘ్రిం     తులసీదామవక్షసమ్ ॥ ౧౪॥
జ్ఞానభక్తితపఃపూర్ణం   ధ్యాయేత్ సర్వార్థసిద్ధయే   ।
మన్త్రేణైవ   ప్రకర్తవ్యం   దిశాం బన్ధశ్చ  మోచనమ్ ॥ ౧౫॥
లక్షాణ్యష్టౌ ద్వాదశ వా పురశ్చర్యాపరో జపేత్ ।
అన్యో వాఽష్టోత్తరశతం   సహస్రం  ప్రత్యహం  జపేత్ ॥ ౧౬॥
కృతాకృతం చ హోమాది పరస్త్రీవిముఖో  భవేత్ ।
బ్రాహ్మణారాధనం  ముఖ్యం యథాశక్తి ఋణం వినా ॥ ౧౭॥
అఙ్గన్యాసే  ద్వితీయే తు ధ్యానం వక్ష్యామి సద్గురోః  ।
శ్రీరాఘవేన్ద్రోపరిపాదకఞ్జనిషేవణాల్లబ్ధసమస్తసమ్పత్      ॥ ౧౮॥
దేవస్వభావో దివిజద్రుమోఽయమిష్టప్రదో    మే సతతం స భూయాత్ ।
న్యాసే తృతీయే ధ్యానం తు పూజాపటల ఉచ్యతే ॥ ౧౯॥
అగ్నిః సుదీర్ఘబిన్దుశ్చేన్మనురేకాక్షరోఽపరః   ।
షడ్దీర్ఘస్వరయుక్తేన   తేనైవ  స్యాత్ షడఙ్గకమ్  ।
నిచృద్గాయత్రీకానుష్టుప్    ఛన్దసీ  ఏతదాద్యయోః ॥౨౦॥
శ్రీరాఘవేన్ద్రః   సకలప్రదాతా  స్వపాదకఞ్జద్వయభక్తిమద్ధ్యః   ।
అఘాద్రిసమ్భేదనదృష్టివజ్రక్షమా    సురేన్ద్రోఽవతు  మాం సదాఽయమ్ ॥౨౧॥
ద్వే లక్షే వాఽష్టలక్షాణి  పురశ్చరా జపో మతః ।
ఇమౌ మన్త్రౌ మన్త్రరాజౌ  ముఖ్యమాపన్నివారకౌ ॥౨౨॥
జయప్రదౌ  చ వాక్సిద్ధిప్రదౌ   పుత్రాదికప్రదౌ   ।
కలౌ ప్రత్యక్షఫలదౌ  శీఘ్రమేవ  ధనప్రదౌ  ॥౨౩॥

ఋణాపహారకో రాజచోరపీడాదిశామకౌ ।
జనానురాగీ లోకైశ్చ  పూజ్యో భవతి జాపకః ॥౨౪॥
జ్ఞానవాన్  వాక్పటుర్దైవశాలీ  దీర్ఘాయురుత్తమః  ।
క్షేమవాన్ కవితాశాస్త్రగోష్ఠీషు   చ విచక్షణః ॥౨౫॥
బలవాన్ రూపసమ్పన్నో నిర్మలాత్మా సుభక్తిమాన్ ।
కలత్రపుత్రబన్ధూనామానుకూల్యం    చ విన్దతి  ॥౨౬॥
శత్రువశ్యం  భవేత్తస్య సర్వసౌభాగ్యవర్ధనమ్  ।
వేదాన్తపారగః కీర్తిసమ్పన్నః  సుదయాన్వితః ॥౨౭॥
శాన్తక్రోధో  నిర్మలాత్మా సర్వదేవప్రియో  భవేత్ ।
వైరాగ్యవాన్  మహాత్యాగీ భోగీ ధర్మవిచక్షణః ।
కన్యాం లక్షణసమ్పన్నాం ప్రాప్నోతి  శ్రియముత్తమామ్  ॥౨౮॥
కిమత్ర బహునోక్తేన గురురాజకృపాబలాత్ ।
స భవేత్ సిద్ధసఙ్కల్పః  సర్వరోగవివర్జితః  ॥౨౯॥
భగవత్ జ్ఞానభక్తిభ్యాం   భుక్తిం ముక్తిం చ విన్దతి  ।
స్నాత్వా నిత్యాహ్నికం కృత్వా వృన్దావన  గతం గురుమ్ ॥ ౩౦ ॥
అథవా పాదుకాయాం చ యన్త్రే వాఽవాహయన్ జలే ।
అప్పణార్యకృతస్తుత్యా స్నాపయిత్వా శుచిః స్థిరః  ॥ ౩౧॥
జపేత్ పశ్చాత్ అప్పణార్యనామమన్త్రం  జపేద్యథా ।
శ్రీ అప్పణార్యాయ నమ ఇత్థమష్టాక్షరో   మనుః ॥ ౩౨॥
యోగీన్ద్రతీర్థవన్ద్యాని    తులసీదామవక్షసమ్ ।
జ్ఞానభక్తిః  తపః పూర్ణం  ధ్యాయేత్ సర్వార్థసిద్ధయే   ॥ ౩౩॥
శ్రీరాఘవేన్ద్రగుర్వత్రిసంసక్తధిషణాగ్రణీః      ।
అప్పణ్ణార్యగురుర్భూయాదస్మదిష్టార్థసిద్ధయే     ॥ ౩౪॥
అఙ్గన్యాసాదినాస్యాస్తి  శతం వా దశ వా జపేత్ ।
మాలాదిగాసనాదీని ప్రసిద్ధాన్యేవ   లోకతః ॥ ౩౫॥
అనేన గురురాజస్య మన్త్రః  శీఘ్రేణ  సిధ్యతి ।
రాం బీజం విలిఖేత్ పూర్వం త్రికోణం  త్వేకరేఖయా ॥ ౩౬॥

వర్తులం వేష్టయిత్వాఽథ  పద్మమష్టదలం  లిఖేత్ ।
తద్దలేషు  క్రమాన్మన్త్రవర్ణాని    విలిఖేద్బుధః ॥ ౩౭॥
రేఖాభ్యాం భూపురం ద్వాభ్యామష్టదిక్షు  శ్రియం  లిఖేత్ ।
త్రిభిరావరణైర్యుక్తం    పూజాయన్త్రమిదం  గురోః ॥ ౩౮॥
సాధ్యార్ణాన్  విలిఖేత్ ధార్యే త్రికోణే  బీజసమ్పుటే ।
ఏవం మన్త్రేణ  యన్త్రేణ  గురురాజప్రసాదజైః   ॥ ౩౯॥
మనోరథైః  సమృద్ధః  స్యాదనేకే సన్తి సాక్షిణః ।
స్వానుభూతం చాహ సాక్షాదవధూతో గురోః సుతః ॥ ౪౦ ॥
సతతవిమలగాత్రం  సద్గుణానామమన్త్రం 

దురితతృణలవిత్రం  దుర్మతధ్వాన్తమిత్రమ్  ।
భజ కభరబహిత్రం  మామకప్రాణమిత్రం 

గురుమతులచరిత్రం  నౌమి మాం పాతు పుత్రమ్  ॥ ౪౧॥
ఇతి శ్రీమత్కృష్ణావధూతపణ్డితకృతౌ    శ్రీరాఘవేన్ద్రతన్త్రే 

శ్రీరాఘవేన్ద్రమన్త్రవిధివర్ణనం     నామ ద్వితీయపటలః సమ్పూర్ణః  ।

శ్రీరాఘవేన్ద్రతన్త్రమ్  
తృతీయపటలః ॥ ౩॥

శ్రీరాఘవేన్ద్రహృదయమ్   ।
నారాయణం మహాలక్ష్మీం భార్గవం  రఘునాయకమ్ ।
కృష్ణం  వ్యాసం హనూమన్తం భీమం మధ్వం గురూనపి ॥ ౧॥
వ్యాసం నత్వాఽవధూతోఽహం వక్ష్యామి హృదయం గురోః ।
నానాఛన్దః  సుసర్వార్థదాయకం  పాపనాశకమ్ ॥౨॥
ధ్యాయామి శ్రీరాఘవేన్ద్రార్యరూపం 

భూలోకేఽస్మిన్ సర్వసౌభాగ్యహేతుమ్ ।
భక్తత్రాణాయైవ   బద్ధాదరం  మే

చిత్తే నిత్యం సంవసత్విష్టదైవమ్   ॥ ౩॥
పురా ప్రహ్లాదనామాఽభూత్   హిరణ్యకశిపోః సుతః ।
యదర్థం  శ్రీమహావష్ణుర్నృకణ్ఠీరవతాం    గతః ॥ ౪॥
సంహతః ప్రహతశ్చేతి  తస్యాస్తాం పరిచారిణౌ ।
త్రేతాయాం  రామసేవార్థం  విభీషణతయాఽజని ॥ ౫॥
తత్రాపి  చారౌ తౌ జాతౌ సన్ధికశ్చ  ప్రసన్ధికః   ।
ద్వాపరేఽపి సమం తాభ్యాం సమావిష్టశ్చ  వాయునా ॥౬॥
భూభారక్షపణే విష్ణోరఙ్గతామాప్తుమేవ   సః ।
ప్రతీపపుత్రతామాప్య   బాహ్లీకేష్వభవత్పతిః  ॥ ౭॥
కలౌ గోపాలకృష్ణార్చా  పూజాయై వ్యాసమస్కరీ ।
భూత్వా నిర్జిత్య  దుర్వాదాన్ మధ్వశాస్త్రం  ప్రకాశయత్  ॥౮॥
బ్రహ్మమానసపూజాయామావిర్భూతాం  హృదమ్బుజాత్ ।
శ్రీరామార్యం  చ సీతార్చ్యాం ప్రపూజయిషురేషకః  ॥౯॥
శ్రీరాఘవేన్ద్రతీర్థాఖ్యోఽవతీర్య    యతిరూపతః ।

వివృత్యా మధ్వశాస్త్రస్య  లోకోపకృతిమాతనోత్ ॥ ౧౦॥
అప్పణ్ణాచార్య  కృష్ణాఖ్యౌ  తత్రాపి  ద్విజరూపతః ।
సంహతాహతౌ జాతౌ శిష్యౌ తస్య ప్రియౌ  సదా ॥ ౧౧॥
పునశ్చ సత్యసన్ధాఖ్యో  మఠాన్తరనివాసినీమ్ ।
అనర్చితాం చ సీతాయాః ప్రతిమామార్చయద్యతిః  ॥ ౧౨॥
విష్వక్సేనాహీశపుత్రావతారాః  షడిమే మతాః ।
తస్య శ్రీరాఘవేన్ద్రగురోః   కామ్యార్థదాయినః  ॥ ౧౩॥
అప్పణ్ణాచార్యరచితం  స్తోత్రం  సర్వేష్టసాధకమ్  ।
ఏతద్వినా గురోః పూజా స్తోత్రఞ్చాష్టాక్షరీ   జపః ॥ ౧౪॥
సేవా చ వ్యర్థతామేతి  న ప్రసాదో  గురోర్భవేత్ ।
ఆదౌ సకృద్వా తత్పాఠాదన్యత్సిద్ధ్యతి  శీఘ్రతః  ॥ ౧౫॥
సర్వేష్వపి చ శిష్యేషు అప్పణ్ణాచార్య  ఏవ సః ।
గురోరతిప్రియో  యస్మాత్ స్తుతిస్తేన  సమాదృతాః ॥ ౧౬॥
అప్పణాచార్యసమ్ప్రోక్తం  మూలం మాలా చ వర్మ చ ।
యథాయోగం యథాకాలం తత్తదుక్తార్థసిద్ధిదమ్   ॥ ౧౭॥
శ్రీరాఘవేన్ద్రయతినం   ఈప్సితార్థప్రదాయినమ్   ।
ఉపాసతే యథా భక్త్యా తథా ఫలమవాప్నుయాత్ ॥ ౧౮॥
సేవయా పరమహంసానామైహికాఽముష్టికం   భవేత్ ।
జ్ఞానం  భక్తిం  చ వైరాగ్యం  భుక్తిం ముక్తిం చ విన్దతి  ॥ ౧౯॥
ఇత్యాది వాక్యాత్ పరమహంసాధీశమిమం గురుమ్ ।
సేవేత సర్వథా మర్త్యః స్వరూపోద్ధారకారణమ్  ॥౨౦॥
స్తువీత బహుభిః స్తోత్రైః  ప్రార్థయీత   యథేప్సితమ్ ।

శ్రీరాఘవేన్ద్రం   శ్రితపారిజాతం  సీతారఘూత్తంసపదాబ్జచిత్తమ్  ।
కాషాయవస్త్రం  కమనీయవేషం కామ్యార్థదాతారమతీతదోషమ్  ॥౨౧॥

జయతు జయతు రాజా రాజరాజాదిపూజ్యో
జయతు జయతు రమ్యే రఞ్జితానేకలోకః  ।

జయతు జయతు భోగీ భక్తభాగ్యప్రదాతా
జయతు జయతుభూమాభూరిభూరి ప్రదాతా  ॥౨౨॥

జయతు జయతు బన్ధుర్బన్ధనచ్ఛేదకారీ 
జయతు జయతు మిత్రం  మీలితానేకవైరీ  ।

జయతు జయతు మాతామాన్యమాన్యో మహాత్మా
జయతు జయతు తాతస్తాపహర్తా నితాన్తమ్ ॥౨౩॥

గురో తవ పదామ్బుజం భవపయోధినౌకాయితం
మహాజనపరమ్పరాభజనగోచరం భూతిదమ్ ।

భజామి భజతాం నృణాం బహుగదౌఘవిధ్వంసకం
సుఖప్రదమహర్నిశం  సుఖసుఖేన సంసిద్ధిదమ్  ॥౨౪॥

మనో వసతు పాదయోర్భవతు మే వచస్తే స్తుతౌ
త్వదీక్షణవిధౌ దృశా భవతు తేఽర్చనాయాం కరౌ ।

శ్రుతీ  తవ గుణశ్రుతౌ  భవతు మస్తకం తే నతౌ
ప్రదక్షిణవిధౌ  పదే గురువరాశ్రయే  తే పదే ॥౨౫॥

విత్తాశయా జగతి విత్తాది సమ్పదతిమత్తానిమానుపచరన్
న్యాత్తాదిరస్మ్యహమనుత్తానలుణ్ఠదపచిత్తావివేకమతిమాన్  ।

మత్తాఙ్గనా  కఠినవృత్తానుబన్ధికుచదత్తాధరశ్చ  తమిమం
శ్రీరాఘవేన్ద్ర   దయయాఽఽరాదుపైహి  మమ ధీరాశు యచ్ఛ సుమతిమ్ ॥౨౬॥

తవ సేవారతాన్ కాంశ్చిత్ భక్తాన్ ప్రేషయా మాం ప్రతి  ।
తేషాం మనోరథం తాత మయా పుత్రేణ  పూరయ ॥౨౭॥
అథవా కరుణాసిన్ధో మయి సన్నిహితః సదా ।
పుత్రస్య  మమ వాక్యేన సర్వసర్వేష్టదో  భవ ॥౨౮॥
యేనకేనాప్యుపాయేన దూనే దుర్యశసా భువి ।
మాహాత్మ్యం మయి విన్యస్య కురు మాం లోకపూజితమ్ ॥౨౯॥
యుక్తాయుక్తమజానానోయాచే త్వాం బాలవద్గురో  ।
దాతా త్రాతా  దయాలుస్త్వం యథేచ్ఛసి తథా కురు ॥ ౩౦॥
సర్వజ్ఞాయ  స్వతన్త్రాయ  భక్తక్లేశవినాశినే  ।
ఉదారచేతసే కిం తే వదే మద్భారవాహినే ॥ ౩౧॥
ఆపాదమౌలిపర్యన్తం గురూణామాకృతిం స్మరేత్ ।
తేన విఘ్నాః ప్రణశ్యన్తి   సిద్ధ్యన్తి   చ మనోరథాః ॥ ౩౨॥

ఇతి శ్రీ గురురాజస్య హృదయం తదనుజ్ఞయా  ।
కృష్ణావధూత  కథితం గురువాక్యానుసారతః ।
సమ్పాద్య సిద్ధసఙ్కల్పే  భక్తిం ముక్తిం చ విన్దతి  ॥ ౩౩॥
పఠనాచ్ఛ్రవణాద్వాపి గురుసాన్నిధ్యకారణమ్ ।
కిమత్రబహునా  సర్వం గురురాజప్రసాదతః  ॥ ౩౪॥
మోదం మే దిశతు గురుః స రాఘవేన్ద్రో

దీనానాం శరణముదారచిత్తవృత్తిః  ।
భక్తానాం హరిగురురూపదర్శకస్త్వం

సుప్రేమ్ణా  మయి మమ తాత సన్నిధేహి ॥ ౩౫॥
ఇతి శ్రీమత్కృష్ణావధూతపణ్డితకృతౌ    శ్రీరాఘవేన్ద్రతన్త్రే 

ప్రత్యక్షసిద్ధిదే   శ్రీరాఘవేన్ద్రహృదయం   నామ తృతీయః పటలః ।

శ్రీరాఘవేన్ద్రతన్త్రమ్  
చతుర్థపటలః  ॥ ౪॥

శ్రీరాఘవేన్ద్రపూజావిధానమ్   ।
అథ పూజావిధిం వక్ష్యే రాఘవేన్ద్రార్యసద్గురోః   ।
యతస్తుష్టేన  గురుణా హరౌ రుష్టోఽపి  రక్ష్యతే ॥ ౧॥
కృతనిత్యాహ్నికః శుద్ధః  స్వస్థచిత్తః   సుఖాసనః ।
ఆదౌ పూజాఙ్గభూతం  చ జపం కుర్యాత్ గురోన్మనోః ॥౨॥
ప్రాణానాయమ్య  మన్త్రేణ  సంస్మరేన్మూర్ధ్ని  తం గురుమ్ ।
ఋషిఛన్దో దేవబీజశక్తికీలాన్యథోచ్చరేత్  ॥ ౩॥
న్యాసం ధ్యానం జపం కృత్వా గురుపాదే సమర్పయేత్ ॥ ౪॥
రాఘవేన్ద్రగురం  ధ్యాయేత్ కాషాయామ్బరధారిణమ్ ।
నీలామ్బుదసమాభాసం భవ్యాఙ్గం  దీర్ఘబాహుకమ్  ॥ ౫॥
రక్తరాజీవపత్రాక్షం  ఊర్ధ్వద్వాదశపుణ్డ్రకమ్   ।
బద్ధపద్మాసనం  దేవస్వభావం దణ్డధారిణమ్  ॥౬॥
ఆనాభిలమ్బితస్వచ్ఛతులసీదలమాలికమ్ ।
జ్ఞానముద్రాఽభయకరం   ప్రణతేష్టసురద్రుమమ్    ॥ ౭॥ (ఇతి మన్త్రజపే  ధ్యానమ్)

ధ్యాయామి గురుమబ్జాక్షం  మహాసామ్రాజ్యశోభినమ్  ।
ప్రసన్నమప్పణాచార్యయోగీన్ద్రాద్యైః    పరీవృతమ్ ॥ ౭॥ (ఇతి ధ్యానమ్)

ఆవాహయామి త్వామత్ర సర్వదేవైరధిష్ఠితమ్   ।
శిష్యసఙ్ఘైః  పరివృతమిష్టదానోద్యతం  ప్రభుమ్  ॥౮॥ (ఇత్యావాహనమ్)

గురురాజ మహారాజ ద్విజరాజాది సేవితః ।
స్వర్ణపీఠాసనం  తుభ్యం దదామి స్వీకురు ప్రభో  ॥౯॥ (ఇత్యాసనమ్)

ఆగచ్ఛ శ్రీమహారాజ  సార్వభౌమ గురూత్తమ ।

శ్రీరాఘవేన్ద్రతన్త్రమ్  

యావత్పూజాం కరోమ్యత్ర తావత్సన్నిహితో భవ ॥ ౧౦॥ (ఇతి సన్నిధాపనమ్)

శ్రీగురో  రాఘవేన్ద్రార్య  భక్తవత్సల భూసుర ।
త్వదీయైస్సకలైః   సాకమత్రస్థః   సుస్థిరో  భవ ॥ ౧౧॥ (ఇతి స్థిరీకరణమ్ )

జయ శ్రీగురురాజేన్ద్ర   రాఘవేన్ద్ర  యతీశ్వర ।
పూజాం గృహీతుం భక్తస్య త్వం మమాభిముఖో భవ ॥ ౧౨॥ (ఇత్యభిముఖీకరణమ్)

స్మృతిమాత్రేణ  సన్తుష్ట ప్రసిద్ధ  కరుణానిధే ।
ప్రసన్నో  భవ తే పూజాం యథాశక్తి కరోమ్యహమ్ ॥ ౧౩॥ (ఇతి ప్రసన్నీకరణమ్ )

అభివ్యక్తస్వస్వరూపజ్ఞానానన్ద   గరూత్తమ ।
మయా దత్తం గృహాణార్ఘ్యం  నమః సాత్విక సాత్విక ॥ ౧౪॥ (ఇత్యర్ఘ్యమ్ )

భూలోకపావనార్థాయ  కృతావతరణ ప్రభో  ।
పాద్యం గృహాణ రాజర్షే పవిత్రం  కురు మాం ప్రభో  ॥ ౧౫॥ (ఇతి పాద్యమ్)

సదా సాక్షాత్కృతశ్రీశ  కేశవాదికరూపిణే ।
నమస్తుభ్యం మయా దత్తం గృహాణాచమనం గురో ॥ ౧౬॥ (ఇత్యాచమనమ్)

ప్రహ్లాదస్యావతారాయ   కల్యాణోన్ముఖరూపిణే ।
మధుపర్కం గృహాణేదం రాజరాజాయ తే నమః ॥ ౧౭॥ (ఇతి మధుపర్కమ్)

గురురాజ మహోదార స్నానే పానే చ సర్వదా ।
క్షీరప్రియస్య  తే గవ్యపయసా స్నాపయామ్యహమ్ ॥ ౧౮॥ (ఇతి క్షీరస్నానమ్)

గురురాఘవరాజేన్ద్ర  త్వాం దధ్నా స్నాపయామ్యహమ్ ।
సదా మే త్వత్ప్రసాదేన శాన్తాః స్యుర్దురుపద్రవాః   ॥ ౧౯॥ (ఇతి దధిస్నానమ్)

మహాబలిమహాప్రాజ్ఞ  గురురాజ ఘృతప్రియ  ।
ఘృతేన స్నాపయామి త్వాం పుష్టిర్మే  వర్ధతాం  బలమ్ ॥౨౦॥ (ఇతి ఘృతస్నానమ్)

మధురం మధురావారం మధువాచం మధువ్రతమ్  ।
మధునా స్నాపయామి త్వాం లోకే మాం మధురం కురు ॥౨౧॥ (ఇతి మధుస్నానమ్)

శర్వరీశ మనోహారిన్ విషదోషనివారణ ।
శర్కరాభ స్నాపయే త్వాం శర్కరాభం కురుష్వ మామ్ ॥ ౨౨॥ (ఇతి
శర్కరాస్నానమ్)

బదరీ కదలీ చూతఫలైస్త్వాం  స్నాపయామ్యహమ్ ।
సఫలం కురు మే సర్వం తారకస్త్వం గురుప్రభో  ॥౨౩॥ (ఇతి ఫలస్నానమ్)

16 sanskritdocuments.org



శ్రీరాఘవేన్ద్రతన్త్రమ్  

శుద్ధైః  శుద్ధిప్రదైః    శాన్తశీతలైః  సుఖదర్శన ।
శుద్ధస్నానం  కారయిష్యే శుద్ధం  మాం కురు తే గురో ॥౨౪॥ (ఇతి శుద్ధోదకస్నానమ్ )

విధిబద్ధసుతైలేన   చమ్పకాద్యైః  సుగన్ధినా  ।
కారయే మఙ్గలం  స్నానం కురు త్వం మమ మఙ్గలమ్  ॥౨౫॥ (ఇతి మఙ్గలస్నానమ్ )

భూలోకమధ్యసంసిద్ధతీర్థపావనరూపిణమ్   ।
స్నాపయామి సుతీర్థోత్థైః   జలైర్మాం  పావయ ప్రభో  ॥౨౬॥ (ఇతి తీర్థస్నానమ్ )

స్వర్ణప్రఖ్యం   శశిప్రఖ్యం  రవిప్రఖ్యం  సదమ్బరమ్ ।
కౌపీనం యతిరాజేన్ద్ర  సవ్యానం చ గృహాణ భోః ॥౨౭॥ (ఇతి వస్త్రమ్ )

ఊర్మికా మౌక్తికాది స్రక్కుణ్డలాది   సుభూషణమ్ ।
గృహాణ గురురాజేన్ద్ర  కురు మాం లోకభూషణమ్ ॥౨౮॥ (ఇతి ఆభరణమ్)

ద్వాదశాప్యూర్ధ్వపుణ్డ్రాణి   గోపీచన్దనగన్ధతః   ।
విష్ణుపాదోదకం  దాస్యే సాకం శ్రీతులసీదలైః   ।
గృహాణ విష్ణుభక్తానాం  సమ్ప్రదాయప్రవర్తక   ॥౨౯॥ (ఇతి ఊర్ధ్వపుణ్డ్రాదికమ్  )

గన్ధకక్కోలకస్తూరీ  కర్పూరాగరుకుఙ్కుమైః  ।
మిశ్రితం  చన్దనం  తుభ్యం దాస్యామి స్వీకురు ప్రభో  ॥ ౩౦॥ (ఇతి గన్ధమ్ )

కస్తూరితిలకం చూర్ణహరిద్రాతణ్డులైర్యుతాన్     ।
గృహాణ గురువర్య త్వమలఙ్కారార్థమక్షతాన్  ॥ ౩౧॥ (ఇతి అక్షతాన్)
మల్లికామాలతీమాలాం  తులసీదలమాలికామ్ ।
కేతకాదీని పుష్పాణి గృహ్ణీష్వ  గురుసత్తమ ॥ ౩౨॥ (ఇతి పుష్పాణి)

వనస్పతిరసోత్పన్నం సురభిం సురభిప్రియ  ।
మహాభోగిన్నిమం ధూపం గృహాణ ప్రీతిమాన్  భవ ॥ ౩౩॥ (ఇతి ధూపమ్)

వర్తిద్వయయుతం సాజ్యం దీపద్వన్ద్వం  తమోఽపహమ్ ।
నిరన్తరప్రకాశోఽపి  గృహాణ కృపయా మయి ॥ ౩౪॥ (ఇతి దీపమ్)

మయాఽఽనీతం యథాశక్తి యథాకాలం యథాధనమ్ ।
భక్ష్యోపదంశదధ్యాజ్యక్షీరాద్యన్వితమోదనమ్ ॥ ౩౫॥
శుణ్ఠీరామఠ  జమ్బీరలవణాదిసమన్వితమ్ ।
తక్రం  చ చన్దనోశీర  కర్పూర ఘుసృణాన్వితమ్ ॥ ౩౬॥

పానీయం చ హరౌ వాయౌ నివేద్య త్వం గురూత్తమ ।
భుక్త్వా పరిజనైః  సాకం తుష్టో భవ పితర్మమ ॥ ౩౭॥ (ఇతి నైవేద్యం  -౩౫,౩౬,౩౭)
శ్రీతేత్యాదిదశస్తోత్రపఠనం   తే కరోమ్యహమ్ ।
సాఙ్గభోజనసాఫల్యసిద్ధ్యై   స్వీకురు సద్గురో  ॥ ౩౮॥ (ఇతి దశస్తోత్రపాఠమ్ )

వరదౌ భక్తలోకస్య గరదౌ సకలాపదామ్ ।
ఉదకేన కరౌ పాదౌ ప్రక్షాలయ  యతీశ్వర ॥ ౩౯॥ (ఇతి హస్తప్రక్షాలనమ్ )

కురుష్వాచమనం స్వామిన్ మఙ్గలార్థం   మయాకృతమ్ ।
త్వన్త్రస్తవరాజేన   సహితం స్వీకురు ప్రభో  ॥
కురుష్వాచమనం స్వామిన్ విష్ణుపాదోదకం  పిబ ।
గృహాణ తులసీపత్రం  గురురాజ ప్రసీద  మే ॥ ౪౦॥ (ఇతి పునరాచమనమ్)

అపరోక్షీకృతశ్రీశ  విధిబన్ధవివర్జిత   ।
కామచార మయాఽఽనీతం తామ్బూలం ప్రతిగృహ్యతామ్  ॥ ౪౧॥ (ఇతి తామ్బూలమ్)

నీరాజనాష్టకం  స్వామిన్ మఙ్గలార్థం   మయాకృతమ్ ।
త్వన్మన్త్రస్తవరాజేన   సహితం స్వీకురు ప్రభో  ॥ ౪౨॥
రాఘవేన్ద్రగురుం  రాజసార్వభౌమపదస్థితమ్  ।
రామచన్ద్రప్రియం   వన్దే రాం బీజప్రతిపాదితమ్  ॥ ౪౩॥ (ఇతి ప్రథమనీరాజనమ్ )

రామచన్ద్రమహాభక్తం  పాపాటవ్యగ్నిరూపిణమ్ ।
రాఘవేన్ద్రగురుం  వన్దే ద్వితీయాక్షరవేదితమ్ ॥ ౪౪॥ (ఇతి ద్వితీయనీరాజనమ్)

ఘనాఘనాభనీలాఙ్గం  ఘనరోగనివారణమ్ ।
ఘోరతాపత్రయహరం  తృతీయావేదితం భజే ॥ ౪౫॥ (ఇతి తృతీయ నీరాజనం)
వేదాన్త సారసర్వజ్ఞం  వేదవ్యాసపదార్చకమ్ ।
ప్రహ్లాదస్యాంశసమ్భూతం   తురీయార్ణవగతం  భజే ॥ ౪౬॥ (ఇతి చతుర్థనీరాజనం )
ద్రావయన్తం  పిశాచాదీన్ ద్రాఘిమామయహారకమ్  ।
ద్రాగ్భక్తేష్టప్రదం     వన్దే పఞ్చమాక్షర వేదితమ్ ॥ ౪౭॥ (ఇతి పఞ్చమనీరాజనమ్)

యథాశక్తి యథాభక్తి సేవకానాం ఫలప్రదమ్  ।
యవనాద్యైశ్చ  సంసేవ్యం వన్దే షష్ఠప్రపఞ్చితమ్   ॥ ౪౮॥ (ఇతి షష్ఠనీరాజనమ్ )

నన్దతీర్థకృతానేకగ్రన్థభావప్రకాశకమ్      ।

అఘవిద్రావకం  వన్దే సప్తమాక్షరవేదితమ్  ॥ ౪౯॥ (ఇతి సప్తమనీరాజనమ్)

మానదం మధ్వభక్తానాం శఠానాం మానహానిదమ్ ।
మాన్యం విరోధినాం చాపి వన్దే వసునిరూపితమ్ ॥ ౫౦॥ (ఇత్య ష్టమనీరాజనం )
ఇతి శ్రీరాఘవేన్ద్రాష్టాక్షరమన్త్రాత్మకస్తవమ్     ।
నీరాజనేషు పఠతాం రాఘవేన్ద్రః  ప్రసీదతి  ॥ ౫౧॥
సువర్ణరత్నఖచితం  పుష్పం పుష్పాఞ్జలిం  తవ ।
శ్రీరాఘవేన్ద్రగురురాట్   దదామి స్వీకురు ప్రభో  ॥ ౫౨॥ (ఇతి పుష్పాఞ్జలిః )
జయశబ్దైః  పాహిశబ్దైః  గద్యైః  పద్యైః  ప్రదక్షిణామ్  ।
కరోమి రాఘవేన్ద్రార్య  సన్తుష్టో భవ సర్వదా ॥ ౫౩॥ (ఇతి ప్రదక్షిణా )

గురురాడ్రాఘవేన్ద్రస్య   ఏకైకస్మిన్  ప్రదక్షిణే  ।
సప్తద్వీపమహీయాత్రాఫలం  విన్దతి  మానవః ॥ ౫౪॥
బాహుభ్యామథ జానుభ్యాం శిరసా మనసా హృదా ।
పఞ్చాఙ్గకం  ప్రణామం  తే కుర్వేఽభీష్టార్థదాయినే   ॥ ౫౫॥ (ఇతి నమస్కారాన్)
తవ సేవారతాన్ కాంశ్చిద్భక్తాన్ ప్రేషయ  మాం ప్రతి  ।
తేషాం మరోరథం తాత మయా పుత్రేణ  పూరయ ॥ ౫౬॥
అథవా కరుణాసిన్ధో మయి సన్నిహితః సదా ।
పుత్రస్య  మమ వాక్యేన సర్వసర్వేష్టదో  భవ ॥ ౫౭॥
యేన కేనాప్యుపాయేన దూనే దుర్యశసా భువి ।
మాహాత్మ్యం మయి విన్యస్య కురుం మాం లోకపూజితమ్ ॥ ౫౮॥
యుక్తాఽయుక్తమజానానోయాచే త్వాం బాలవద్గురో  ।
దాతా త్రాతా  దయాలుస్త్వం యథేచ్ఛసి తథా కురు ॥ ౫౯॥
సర్వజ్ఞాయ  స్వతన్త్రాయ  భక్తక్లేశవినాశినే  ।
ఉదారచేతసే కిం తే వదే మద్భారవాహినే ॥౬౦॥
బ్రాహ్మే  ముహూర్తే చోత్థాయ  శయనావధి యత్కృతమ్ ।

మనోవాక్కాయజనితం కర్మ యద్వా శుభాశుభమ్ ।
తత్సర్వం ప్రీతయే  భూయాత్ పాదయోస్తే సమర్పయే ॥౬౧॥ (ఇతి సమర్పణమ్)

క్షణే క్షణేఽపరాధాంస్తాన్ మత్కృతాన్ వై సహస్రశః  ।

క్షమస్వ గురురాజేన్ద్ర  ప్రసీద  తనయే మయి ॥౬౨॥ (ఇతి క్షమాపణమ్)

ఏవం యః కురుతే పూజాం సకృద్వాఽపి బహిర్హృది  ।
గురురాజప్రసాదేన  భుక్తిం ముక్తిం చ విన్దతి  ॥౬౩॥
దినే దినే ప్రకుర్వీత  గురువారే విశేషతః ।
పూజాకాలేఽథవా భక్త్యా గురురాజస్య సన్నిధౌ ॥౬౪॥
ఇదం చ పూజాపటలం పఠతాం సకలాపదః ।
నశ్యన్తి  సాఙ్గపూజాయాః  ఫలం ప్రాప్నోత్యసంశయః  ॥౬౫॥
ఇతి శ్రీమత్కృష్ణావధూతపణ్డితకృత    శ్రీమద్రాఘవేన్ద్రతన్త్రే  
ప్రత్యక్షసిద్ధిప్రదే    గురుపూజావిధానం నామ చతుర్థః  పటలః ॥

శ్రీరాఘవేన్ద్రతన్త్రమ్  
పఞ్చమపటలః ॥ ౫॥

శ్రీరాఘవేన్ద్రరక్షాకవచమ్   ।
అథ శ్రీరాఘవేన్ద్రార్యరక్షాకవచమద్భుతమ్   ।
వక్ష్యామి దంశితో యేన క్షేమవాన్ విజయీ భవేత్ ॥ ౧॥
గురురాజప్రేమపుత్రః   తత్ప్రసాదపురస్కృతః ।
కృష్ణావధూతనామాఽహం  తస్య సన్నిధికారకమ్ ॥౨॥
ఛన్దః  త్రిష్టుప్   సమాఖ్యాతం దేవతా గురురాట్ స్మృతః ।
మన్త్రన్యాసః  ప్రకర్తవ్యో   ధ్యానం వక్ష్యామి సద్గురోః  ॥ ౩॥
కరధృతలగుఢం ధృతాక్షమాలం దరవివృతేక్షణమమ్బుజాసనస్థమ్  ।
దరచలదధరం గురుం దధానం వరమభయప్రణతేష్టదం   స్మరామి ॥ ౪॥
ఓం పూర్వేఽత్ర మాం రక్షతు రాఘవేన్ద్రో

మాం దక్షిణేఽవ్యాద్ఘనపాపహన్తా  ।
అవ్యాత్ప్రతీచ్యామభయప్రదాతా

పాతూత్తరస్యాం దిశి శాన్తికర్తా ॥ ౫॥
ఆగ్నేయభాగేఽవతు దివ్యతేజాః నైఋత్యభాగేఽవతు  దుష్టహన్తా  ।
వాయువ్యభాగేఽవతు వజ్రకాయో మామీశభాగేఽవతు సిద్ధిదాతా  ॥౬॥
పాయాత్ శిఖాం మే శ్రితరామపాదః

పాయాత్ శిరో మే శశిశీతవృత్తిః ।
ఫాలం మమావ్యాద్దురదృష్టహర్తా 

భ్రువౌ  మమావ్యాద్భవతాపహర్తా ॥ ౭॥
కూర్చం మమావ్యాత్ కులశీలశాలీ

నేత్రే మమావ్యాన్నయనప్రదాతా  ।
కర్ణౌ మమావ్యాద్బధిరత్వహారీ

గణ్డౌ మమావ్యాద్గరదోషహారీ  ॥౮॥

ఓష్ఠాధరౌ  మేఽవతు కష్టహారీ
నాసాం సదా మేఽవతు నాదకారీ ।

జిహ్వాం సదా రక్షతు వాక్ప్రదాతా
దన్తాన్ సదా రక్షతు భక్ష్యదాతా ॥౯॥

పాయాత్ సదా మే చిబుకం యతీశః ।
పాయాత్ సదా మే వదనం వ్రతీశః  ।

కణ్ఠం  ను కణ్ఠీరవభక్తవర్యః
స్కన్ధౌ మమావ్యాద్ధృతపుష్పమాలః  ॥ ౧౦॥

భుజౌ మమావ్యాదిహ బాహుదాతా
కరౌ మమావ్యాద్వరదానశూరః ।

హస్తాఙ్గులీన్  మే మనుజాపకోఽవ్యాత్
వక్షో మమావ్యాద్ఘనసంశయచ్ఛిత్  ॥ ౧౧॥

కుక్షిం మమావ్యాదయమామయఘ్నః
పార్శ్వే మమావ్యాద్భవభీతిహర్తా ।

సాహాయ్యకర్తా మమ పాతు పృష్ఠం
కటిం సదా మే కనకామ్బరోఽవ్యాత్ ॥ ౧౨॥

మేహామయఘ్నోఽవతు మే తు గుహ్యం
ఊరూ సదా మేఽవతు వేగశీలః ।

మౌనవ్రతీ  మేఽవతు జానునీ చ
జఙ్ఘే మమావ్యాజ్జవనత్వదాయీ  ॥ ౧౩॥

గుల్భౌ మమావ్యాద్గుణవర్ణనీయః 
పాదౌ మమావ్యాత్పరపీడితారిః ।

యద్యన్మమాఙ్గం  న మయోక్తమత్ర
తత్తత్సమస్తం  చ దయాలురవ్యాత్ ॥ ౧౪॥

పితౄంశ్చ పత్నీంశ్చ సుతాంశ్చ బన్ధూన్
పౌత్రాదికాన్మే  సుతవత్సలోఽవ్యాత్ ।

వ్యాఘ్రాఽహిభల్లూకవరాహదన్తీ 
లులాయసింహాంశ్చ సృగాల చోరాన్ ॥ ౧౫॥

22 sanskritdocuments.org



శ్రీరాఘవేన్ద్రతన్త్రమ్  

హత్వా చ దుష్టాన్  కృమివృశ్చికాణ్డ -
జాతాన్ మమావ్యాద్గురురాజదణ్డః   ।

భిన్ద్యాత్పిశాచాసురయక్షరక్షో
భూతగ్రహాదీన్  గురుపాదరేణుః ॥ ౧౬॥

అగ్న్యమ్బుశైలాశనిరాజశత్రు  -

విషాదితోఽవ్యాద్గురుపాదతీర్థమ్   ।
కుష్ఠజ్వరార్శఃక్షయముఖ్యరోగాన్

వినాశయిత్వాఽవతు మృత్తికా సా ॥ ౧౭॥
ధాన్యం ధనం భూషణవస్త్రగేహ -

ధైర్యం  మమావ్యాద్గురురాఘవేన్ద్రః   ।
రాజారినారీనరవశ్యసిద్ధిం

మిత్రాదికప్రేమకవిత్వవిద్యాః   ॥ ౧౮॥
సర్వానుకూల్యం సకలార్థసిద్ధిం 

దధాతు మే సిద్ధగణాగ్రగణ్యః   ।
జ్ఞానం  సదాచారముదారభావం

చిత్తేన్ద్రియాదీని  చ పాతు సూజ్ఞః  ॥ ౧౯॥
ధర్మానుకూల్యం కృతపుణ్యకర్మ

వివేకమిత్యాది పితా మమావ్యాత్ ।
సఙ్కల్పసిద్ధిం  మమ వాక్యసిద్ధిం

జయం చ సర్వత్ర దదాత్వభీష్టః  ॥౨౦॥
పురశ్చ మేఽవ్యాద్వరదానకారీ

పశ్చాశ్చ మేఽవ్యాద్బలదానకారీ ।
ఊర్ధ్వం  మమాఽవ్యాత్పరితాపహారీ

అధశ్చ మేఽవ్యాత్ స్థివాసకారీ  ॥౨౧॥
దివా ప్రభాతే  నిశి చ ప్రదోషే

మధ్యన్దినేఽవ్యాన్మమ  జాగరూకః ।
సర్వేషు కార్యేషు చ సర్వదా మాం

పాయాద్గురుర్మత్కృతసన్నిధానః  ॥౨౨॥
ఇదం శ్రీరాఘవేనద్రార్యకవచం   రక్షకః పరమ్ ।

త్రికాలం  వా ద్వికాలం వా సకృద్వా పఠితాం దినమ్ ॥౨౩॥
కుష్ఠాది  రోగశమనం సర్వపీడాహరం శుభమ్ ।

కవితాశాస్త్రవిజ్ఞానప్రదం    వాదిజయప్రదమ్  ॥౨౪॥
సర్వసాధ్వసరక్షార్థం  బ్రహ్మాస్త్రసదృశం   కలౌ ॥౨౫॥

వన్దే శ్రీగురురాజముగ్రతపసం   సర్వారిదర్పాపహం
దేవేన్ద్రాభసమృద్ధసమ్పదమముం   భక్తిప్రియం  సద్గురుమ్  ।

భక్తత్రాణనబద్ధకఙ్కణమసద్భాధాహరం   స్వర్గవీ -
స్వారత్నస్వరగాత్యుదారహృదయం తం రిష్టతాతిం  ప్రభుమ్  ॥౨౬॥

ఇతి శ్రీమత్కృష్ణావధూతపణ్డితకృతౌ    శ్రీరాఘవేన్ద్రతన్త్రే 
శ్రీరాఘవేన్ద్రరక్షాకవచం   నామ పఞ్చమపటలః సమ్పూర్ణః  ।

శ్రీరాఘవేన్ద్రతన్త్రమ్  
షష్ఠపటలః  ॥౬॥

శ్రీరాఘవేన్ద్రబన్ధమోచనకవచమ్    ।
అథ శ్రీరాఘవేన్ద్రార్యకవచం   మన్త్రనామజమ్  ।
కలౌ ప్రత్యక్షఫలదం  బహ్వాయాసేన వై వినా ॥ ౧॥
గురోః పుత్రోఽవధూతోఽహం  వక్ష్యే ఛన్దస్యనుష్టుభిః   ।
రాం బీజం చ నమః శక్తీ  రాఘవేన్ద్రాయ  కీలకమ్ ॥౨॥
శ్రితజనసురధేనౌ  శ్రీసుధీన్ద్రార్యసూనౌ 

దురితతిమిరభానౌ దుర్దశాయాః  కృశానౌ ।
విరచితభయహానౌ వామహస్తేఽత్ర జానౌ

మమ వసతు యతీన్ద్రే  మానసం రాఘవేన్ద్రే  ॥ ౩॥
ఓం శ్రీం  శ్రీరాఘవేన్ద్రార్యగురురాజః   శిరోఽవతు ।
ఓం రాం రామమహావీరారాధకోఽవతు సోఽలికమ్ ॥ ౪॥
ఓం ఘం ఘనతరాపత్తిహరణో రక్షతు భ్రువౌ  ।
ఓం వేం వేఙ్కటశైలేశపూజకోఽవతు  చాక్షిణే ॥ ౫॥
ఓం ద్రాం  ద్రావయితారాతిః  కర్ణావవతు  సన్తతమ్ ।
ఓం యం యతీశ్వరో నాసాం ఓం నం నమ్యః కపోలకౌ ॥౬॥
ఓం మం మాన్నోఽవతాజ్జిహ్వాం  ఓం మం మస్కరభృద్గలమ్  ।
ఓం నం నారాయణప్రేష్ఠః   స్కన్ధదేశం  సదాఽవతు ॥ ౭॥
ఓం యం యక్షాదిభయహా వక్షః పాతు నిరన్తరమ్ ।
ఓం ద్రాం  ద్రాక్  ఛిన్నసర్వారిబన్ధనోఽవ్యాద్భుజౌ  సదా ॥౮॥
ఓం వేం వేపితశత్రుశ్చ  హస్తౌ రక్షతు సర్వదా ।
ఓం ఘం ఘోరవిషబాధాపరిహర్తాఽవతూదరమ్ ॥౯॥
ఓం రాం రాజాది నిర్బన్ధఛేదకృత్పాతు  పార్శ్వయోః ।

ఓం శ్రీం  శ్రీహనుమద్భక్తః  కటిం మధ్యం చ రక్షతు ॥ ౧౦॥
ఓం శ్రీం  శ్రీలజనస్తుత్యో  గుహ్యం రక్షతు శాశ్వతమ్ ।
ఓం రాం రాష్ట్రక్షేమకరో  ఊరూ రక్షతు జానునీ ॥ ౧౧॥
ఓం ఘం ఘనాఙ్గో జఙ్ఘే చ ఓం వేం వేదాన్తవేదకః ।
ఓం గుల్మౌ రక్షతు పాదౌ తు ఓం ద్రాం  ద్రుతగతిప్రదః   ॥ ౧౨॥
ఓం యం యమనిధిః పృష్ఠం  ఓం నం చిత్తం నతాఖిలః ।
ఓం మం మాతృదోషఘ్నః సర్వాఙ్గాన్యపి  రక్షతు ॥ ౧౩॥
మాలామన్త్ర స్తోత్రం  -

ఓం నమః శ్రీ రాఘవేన్ద్రాయ  నమో భగవతే
రాం రాఘవభక్తాయ,ఘం ఘనానన్దాయ , వేం వేతాలాది భయహారిణే,

ద్రాం  ద్రాక్  ప్రపన్నాయ ,యం యక్షరక్షోవినాశాయ,

నం నామసఙ్కీర్తనతుష్టాయ ,మం మహామోదప్రదాయ  స్వాహా ।
స్మరణమాత్రసన్నిహితాయఽమిత్రాన్మిత్రీకురు    మిత్రీకురు ,

వౌషఢాకృష్టాష్టైశ్వర్యచర్యాయ 
పరమన్త్ర -తన్త్ర -పాశాది బన్ధం  ఛిన్ధి ఛిన్ధి ।

హుఁ భక్తవజ్రకవచరూపాయ ,

పరకృతశస్త్రాస్త్రవిశ్వచేష్టకం    భఞ్జయ  భఞ్జయ  ।
వషట్ ప్రకాశరూపాయ ,మమ సుదైవం  ప్రకాశయ  ప్రకాశయ  ।
ఫట్ దణ్డధరాయ , శ‍ృఙ్ఖలాబన్ధనం   స్ఫోటయ స్ఫోటయ ।
భేదయ, భేదయ,మాం రక్ష,మాం రక్ష, సర్వవిపదః శమయ, శమయ
సర్వసమ్పదః సమ్పాదయ సమ్పాదయహుం ఫట్ స్వాహా ఓమ్ ॥ ౧౪॥
ఓం ఏతచ్ఛ్రీరాఘవేన్ద్రార్యగురురాజః  కృపానిధిః ।
మాలామన్త్రాత్మకం  స్తోత్రం  సపాదద్విశతార్ణకమ్  ॥ ౧౫॥
మన్త్రరాజాత్మకం  బన్ధమోచకం  కవచం శుభమ్ ।
శత్రుకృత్యాదిశమనం  త్రివారం  పఠతాం దినే ॥ ౧౬॥
యథాయోగ్యం సప్తకం వా ద్విసప్తకమథాఽపి వా ।
త్రిసప్తకం   మణ్డలం  వా త్రిపక్షం  వా విచక్షణః ॥ ౧౭॥
తామ్రపత్రే  చన్దనేన  పరిలిప్తేఽష్టకోణకమ్  ।
పద్మం లిఖిత్వా తత్పత్రే మన్త్రమష్టాక్షరం   గురోః ॥ ౧౮॥

అనులోమాల్లిఖిత్వాఽథ  తద్వహిశ్చ విలోమతః ।
లిఖిత్వా కర్ణికాయాం  తు రాం బీజం విలిఖేత్ గురోః ॥ ౧౯॥
విలిఖేత్ రాం చతుర్దిక్షు  విలిఖేన్మం విదిక్షు చ ।
ఆవాహ్య పూజయేత్ తత్ర రాఘవేన్ద్రగురుం  తథా ॥౨౦॥
హనూమన్తం రాఘవం చ ప్రజ్వాల్య  ఘృతదీపకమ్ ।
వర్తికాష్టకసంయుక్తం  గన్ధపుష్పాక్షతాదిభిః  ॥౨౧॥
సమ్పూజ్య ఫలపానీయైర్నిత్యమష్టోత్తరం    శతమ్ ।
పశ్చిమాభిముఖో జప్త్వా ముచ్యతే సర్వబన్ధనాత్  ॥౨౨॥
అప్పణ్ణార్యస్తవం   పూర్వం తతశ్చాష్టాక్షరం  మనుమ్ ।
అష్టోత్తరం   జపిత్వాఽథ సమన్త్రకవచం  జపేత్ ॥౨౩॥
ప్రదోషేహ్యర్థరాత్రే   వా శ‍ృఙ్ఖలాదికబన్ధతః   ।
ముచ్యతే నాత్ర సన్దేహో  గురురాజప్రసాదతః  ॥౨౪॥
ప్రజపేత్  పూర్వవన్నిత్యం మాలామన్త్రార్ణసఙ్ఖ్యయా    ।
మహానిర్బన్ధతో  ముచ్యేదవధూతవచో యథా ॥౨౫॥
సకృద్వా యః పఠేన్నిత్యం ప్రదోషే  గురుసన్నిధౌ ।
మార్గేఽ ।రణ్యే ద్విషన్మధ్యే చోరసర్పాది బన్ధనే  ॥౨౬॥
ప్రభాతే  వా నిశాయాం వా ముచ్యతే సర్వతో భయాత్ ।
సన్తతిం సమ్పదం సౌఖ్యం లభతే తత్ప్రసాదతః ॥౨౭॥
శ్రీ రాఘవేన్ద్రం  ధృతదృష్టదణ్డం 

కాషాయవస్త్రం  కమనీయవేషమ్ ।
భజేత్ సదా భక్త భయౌఘనాశ-
బద్ధాదరం  రామకపీశభక్తమ్ ॥౨౮॥

ఇతి శ్రీమత్కృష్ణావధూతపణ్డితకృతౌ    శ్రీరాఘవేన్ద్రతన్త్రే 
శ్రీరాఘవేన్ద్రబన్ధమోచనకవచం    నామ షష్ఠపటలః  సమ్పూర్ణః  ।

rAghavendratantram.pdf 27



Shri Raghavendra Tantram

శ్రీరాఘవేన్ద్రతన్త్రమ్  
సప్తమపటలః ॥ ౭॥

శ్రీరాఘవేన్ద్రాష్టోత్తరశతనామస్తోత్రమ్      ।
సఙ్కల్పద క్రమః  -
ఓం అస్య శ్రీరాఘవేన్ద్రగురుమన్త్రరాజాత్మక    అష్టోత్తరశతనామామృతస్తోత్రస్య  
శ్రీకృష్ణావధూతో   ఋషిః,అనుష్టుప్ఛన్దః  ,
శ్రీరాఘవేన్ద్రగుర్వన్తర్గతమనునామక   -
భారతీరమణముఖ్యప్రాణాన్తర్గత   సీతాపతిశ్రీరామచన్ద్రో   దేవతా ।
శ్రీం  బీజం, నమః శక్తిః ,రాఘవేన్ద్రాయ  ఇతి కీలకమ్ ।
అథ కరన్యాసః
౧) ఓం శ్రీం  అఙ్గుష్ఠాభ్యాం   నమః,
౨) ఓం రాఘవేన్ద్రాయ  తర్జనీభ్యాన్నమః
౩) ఓం నమః మధ్యమాభ్యాం నమః,
౪) ఓం శ్రీం  అనామికాభ్యాన్నమః,
౫) ఓం రాఘవేన్ద్రాయ  కనిష్ఠికాభ్యాం  నమః,
౬) ఓం నమః కరతలకరపృష్ఠాభ్యాం  నమః ।
అథ అఙ్గన్యాసః
౧) ఓం శ్రీం  హృదయాయనమః,
౨) ఓం రాఘవేన్ద్రాయ  శిరసే స్వాహా,

౩) ఓం నమః శిఖాయ్క్ వషట్,

౪) ఓం శ్రీం  కవచాయహుం,
౫) ఓం రాఘవేన్ద్రాయ  నేత్రాభ్యాం  వౌషట్,

౬) ఓం నమః అస్త్రాయ  ఫట్ ।
అథ ధ్యానమ్ ।

భవ్యాకారో భావితేష్టార్థదాతా   వామే జానౌ వామహస్తం దధానః!
జ్ఞానాభీతీజ్ఞానవాన్   దక్షహస్తీరన్తా చిత్తే  రాఘవేన్ద్రో  మమ స్యాత్ ॥

శ్రీరాఘవేన్ద్రగుర్వన్తర్గత    మనునామక భారతీరమణ ముఖ్యప్రాణాన్తర్గత 
సీతాపతి శ్రీరామచన్ద్రప్రేరణయా    శ్రీరామచన్ద్రప్రీత్యర్థం   
గురుమన్త్రరాజాత్మక  అష్టోత్తరశతనామస్తోత్రపారాయణం    కరిష్యే ।
ఓమిత్యేకాక్షరం బ్రహ్మ  యద్గ్రన్థే  సమ్ప్రకాశితమ్ ।
తస్మై  శ్రీరాఘవేన్ద్రార్య   గురవేఽస్తు నమో మమ ॥ ౧॥
నమస్తే శ్రీరామచన్ద్రాఙ్ఘ్రిపూజాసమ్పాదితే    శతమ్ ।
ఘనాభాఙ్గాయ  వేదార్థప్రకాశోద్యోగశాలినే   ॥౨॥
ద్రాగభీష్టప్రదాత్రే    చ యతివర్యాయ తే నమః ।
నానా దుఃఖవినాశాయ నమోమానధనప్రియ  ॥ ౩॥
శ్రీప్రదాత్రే   నమస్తుభ్యం రాజవర్యాదిసేవిత ।
ఘనసంసారసౌఖ్యాయ వేపితప్రతివాదినే  ॥ ౪॥
ద్రాక్షామధురభాషాయ  నమస్తుభ్యం యశఃప్రద  ।
నమతాం సౌఖ్యదాత్రే చ మానదాయ నమో నమః ॥ ౫॥
శ్రీపతిప్రేష్ఠభక్తాయ    నమస్తే రాజపూజిత ।
ఘనరోగవినాశాయ వేఙ్కటేశార్చినే నమః ॥౬॥
ద్రావితానేకభూతాయ యశోదాతనయార్చక ।
నాదరూపపరబ్రహ్మోపాసినే  మానినే నమః ॥ ౭॥
శ్రీనాథచరణామ్భోజబమ్భారాయితమానస  ।
రాష్ట్రాగతజనస్తోమ  సమీహితఫలప్రద  ॥౮॥
ఘనరోగతృణధ్వంసదవానలపదామృత ।
వేదశాస్త్రసుధామ్భోధి  మన్థనజ్ఞానమన్దర    ॥౯॥
ద్రాఘిమాభావితీభూతభక్తసేవేష్టదాయినే   ।
నమస్తేయాచకవ్రాతచాతకామృతతేజసే  ॥ ౧౦॥
నరనారీకదమ్బోగ్రవిపత్తివినివారిణే  ।
మహాదయారసాసారసాగరాయ నమో నమః ॥ ౧౧॥
శ్రీమద్భిః  సేవ్యమానాయ రాష్ట్రక్షేమకరాయ  చ ।
ఘనాఘనాఙ్గలోలాయ  వేదవ్యాఖ్యావినేదినే ॥ ౧౨॥
ద్రావితాఽనేకపాపాయ యానాద్యైశ్వర్యశాలినే  ।

నాగారివాహభక్తాయ మానదాత్రే నమో నమః ॥ ౧౩॥
శ్రీరామార్చ్యాపూజకాయ  రామానాసక్తచేతసే ।
ఘనాపత్పరిహారాయ వేపితారాతయే నమః ॥ ౧౪॥
ద్రాక్షామధుకటాక్షాయ యదునాథపదార్చినే ।
నమజ్జనాఘనాశాయ మాన్యమాన్యాయ తే నమః ॥ ౧౫॥
శ్రీవ్యాసరాజరూపేణ  కృష్ణార్చార్చక  తే నమః ।
రాశీకృతాఽఘతూలాగ్నినిభదర్శన తే నమః ॥ ౧౬॥
ఘాతుకానాం ఘాతుకాయ వేదవిద్యావిశారద ।
ద్రాఘీయః  కరుణాపాఙ్గైర్నమస్తే  భక్తతోషిణే  ॥ ౧౭॥
యథాశక్త్యప్పణార్యోక్తస్తోత్రపాఠప్రమోదినే   ।
నరనారీనృపేడ్యాయ మహాదారిద్ర్యనాశినే  ॥ ౧౮॥
శ్రీసుధీన్ద్రకరమ్భోజసఞ్జాతవరసూనవే    ।
రావితానేకదుర్వాదిద్వీపినే ఘనచేతసే ॥ ౧౯॥
వేశ్మత్రయ  నివాసాయ ద్రాక్  ప్రసన్నాయ  తే నమః ।
యమినే నరసింహాఙ్ఘ్రినిరతాయ  మమతాజుషే ॥౨౦ ॥
శ్రీప్రహ్లాదావతారాయ    రాజద్వాణీవిలాసినే ।
ఘటనాననురూపస్యాప్యర్థస్య  ఘటకాయ తే ॥౨౧॥
వేదవేదాఙ్గవిత్తాయ  ద్రావయన్మాయివాదినే  ।
యానారోహణసన్తప్తముద్రాస్థాపనకారిణే    ॥౨౨॥
నమో నమ్యపదాబ్జాయ  మాయావిమదహారిణే ।
శ్రీతుఙ్గాతీరవాసాయ   తుభ్యం రాజనతాయ చ ॥౨౩॥
ఘనసారరజోరక్తభద్రశ్రీరససేవినే   ।
వేతాలభయనాశాయ ద్రాగనుగ్రహకారిణే   ॥౨౪॥
యక్ష్మకుష్ఠాదిహరణపాదతీర్థాయ   తే నమః ।
నామసఙ్కీర్తనాదేవ పురఃసన్నిహితాయ చ ॥౨౫॥
మహాజనశిరఃస్థానసమాలాలితపాదుక  ।
శ్రీసర్వతన్త్రస్వాతన్త్ర్యశాలినే    రాజలక్ష్మణే ॥౨౬॥

ఘనవిఘ్నవినాశాయ బద్ధకఙ్కణ  తే నమః ।
వేగేన భక్తకార్యాణాం సాధకాయ నమోఽస్తు తే ॥౨౭॥
ద్రావయద్వాదిజిహ్వాయ  యశోవ్యాప్తదిశే నమః ।
నానాజాతిజనస్తోమస్తూయమానపదామ్బుజ ॥౨౮॥
నమో మార మహావీర మార్గణామృగ్యచేతసే  ।
శ్రీమధ్వశాస్త్రసట్టీకావ్యాఖ్యాకౌశల్యశాలినే    ॥౨౯॥
రాజచ్ఛ్రీకాయ ధర్మాభితప్తతాపాపహారిణే ।
వేలాం వేలాముపాగమ్య భక్తానాం కార్యసాధక ॥ ౩౦॥
ద్రాక్షాపాకేన  సకలగ్రన్థవ్యాకృతికారిణే   ।
యథేష్టధనధాన్యాదిదాత్రే  నయవిశారద ॥ ౩౧॥
మన్త్రాలయమహాక్షేత్రవృన్దావననివాసినే    ।
శ్రీసత్యసన్ధరూపేణ   శ్రీసీతాప్రతిమార్చక   ॥ ౩౨॥
రాజత్తుఙ్గాతటభ్రాజన్మహిషీక్షేత్రవాసినే    ।
ధర్మద్యుతినవజ్యోతిద్యోతితామ్బరధారిణే ॥ ౩౩॥
వేతణ్డమత్తమాయీన్ద్ర   మృగేన్ద్రద్రాపితాపహన్   ।
యక్షరక్షోభయధ్వంసిన్ నమో నారాయణప్రియ  ॥ ౩౪॥
మాయామోహితచిత్తానాం భక్తానాం జ్ఞానదాయినే  ।
నమః శ్రీహనుమద్భీమ  మధ్వాత్మకహరిప్రియ  ॥ ౩౫॥
రాజపూజితపాటీరపాదుకాయ ఘనాకృతే ।
వేశన్తీకృతసద్భక్తసంసారామ్బుధయే నమః ॥ ౩౬॥
ద్రావితాఖిలభక్తౌఘనానాదుఃఖాయ  తే నమః ।
యమదూతభయత్రాత్రే  నానాభయవినాశినే ॥ ౩౭॥
మాతృతః పితృతోప్యుచ్చైః  భక్తకామదుఘే  నమః ।
ఇతి శ్రీరాఘవేన్ద్రార్యగురురాజమహాత్మనః   ॥ ౩౮॥
నామ్నామషాటోత్తరశతం సచతుష్టయముత్తమమ్  ।
అష్టాక్షరమహామన్త్రవర్ణానుక్రమవర్ణితమ్      ॥ ౩౯॥
గురురాజాత్మభూకృష్ణావధూత  కవినోదితమ్ ।
గురురాజేన కృపయా సప్రసాదం  పురస్కృతమ్ ॥ ౪౦ ॥

పఠతాం జపతాం సర్వకామదం గుర్వనుగ్రహాత్  ।
నశ్యన్తి  జ్వరమోహాద్యాః చతుర్దశదినావధి  ॥ ౪౧॥
ఇతి శ్రీమత్కృష్ణావధూతపణ్డితకృతౌ    శ్రీరాఘవేన్ద్రతన్త్రే   సప్తమపటలే

అష్టోత్తరశతనామ   స్తోత్రం  సమ్పూర్ణమ్  ।

అష్టమపటలః  ॥౮॥

శ్రీరాఘవేన్ద్రసహస్రనామస్తోత్రమ్     ।
(అకారాది క్షకారాన్త)
సోన్దూర  శ్రీకృష్ణ  అవధూతవిరచితం శ్రీరాఘవేన్ద్రసహస్రనామస్తోత్రమ్     ॥
శ్రీరాఘవేన్ద్ర   గురుభ్యో నమః ।

అథ శ్రీరాఘవేన్ద్రార్య   నామానాం సాహస్రముత్తమమ్  ।
ప్రవక్ష్యామ్యవధూతోఽహం  సద్యః ప్రీతికరం  గురో ॥ ౧॥
అకారాది క్షకారాన్త వర్ణానుక్రమయోగతః   ।
క్వచిద్రూఢ్యా  చయోగేన క్వచిల్లక్షణయా  క్వచిత్ ॥౨॥
అన్తర్యామీ హరిప్రాణాధిష్ఠానాతిశయత్వతః   ।
ప్రహ్లాదావతారత్వాచ్చ   ఘటతేఽత్ర న సంశయః ॥ ౩॥
ఛన్దస్సు  -

ద్విరావృత్తైర్మన్త్రపదైరఙ్గం     ఛన్దోఽప్యనుష్టుభః   ।
శ్రీ మనో రాఘవేన్ద్రాయ  బీజం శక్తిశ్చ  కీలకమ్ ॥ ౪॥
ధ్యానమ్-

భవ్యాకారో భావితేష్ఠార్థదాతా   వామే చాసౌ వామహస్తం దధానః ॥ ౫॥
జ్ఞానాభీతీ  జ్ఞానవాన్  దక్షహస్తేరన్తా చిత్తే  రాఘవేన్ద్రో  మమ స్యాత్ ॥౬॥
ఓం అథాతో బ్రహ్మజిజ్ఞాసేత్యాది   సూత్రార్థయోజనామ్   ।
యస్తన్త్రదీపికాం  చక్రే తం నౌమ్యజ్ఞానభఞ్జనమ్   ॥ ౭॥
అణిమాద్యష్టసిద్ధిదమనణుజ్ఞానసమ్పదమ్    ।
అమోఘశక్తిమనఘమపరోక్షీకృతాచ్యుతమ్ ॥౮॥
అఖిలాభీష్టదం  చాత్మవిదమాయుఃప్రవర్ధనమ్   ।
ఆనన్దతీర్థసచ్ఛాస్త్రటీకాభావప్రకాశకమ్     ॥౯॥

ఆనన్దసాన్ద్రమారబ్ధకార్యాన్తగమనక్షమమ్    ।
ఆకులీకృతదుర్వాదివృన్దమాకారబన్ధురమ్   ॥ ౧౦॥
ఆశుప్రసన్నమాసన్నభక్తకామసురద్రుమమ్   ।
ఆధ్యాత్మరతమాచార్యమాసముద్రైకసద్గురుమ్   ॥ ౧౧॥
ఆత్మారామార్చనాసక్తమార్యమాప్తతమం మమ ।
ఇన్ద్రియోత్పన్నదోషఘ్నమిన్ద్రవత్త్యాగభోగినమ్   ॥ ౧౨॥
ప్రమాణమిష్టదాతారమీషణాత్రయవర్జితమ్     ।
ఉగ్రరక్షఃపిశాచఘ్నమున్మాదహరముత్తమమ్  ॥ ౧౩॥
ఉదారచిత్తముద్ధారకముత్పాతహారకమ్  ।
ఉపేక్షితకువాదీన్ద్రముపకారపరాయణమ్  ॥ ౧౪॥
ఊరుదఘ్నీకృతాపారభవసాగరమూర్జితమ్  ।
ఊష్మహర్తారమృక్షాధిపతిశీతలదర్శనమ్ ॥ ౧౫॥
ఋజుస్వభావమృద్ధోరుమాహాత్మ్యమృజుమాసమ్  ।
ఏడమూకసువాగ్దాత్రే  నమస్తే చైకభాషిణే  ॥ ౧౬॥
ఏకాన్తభక్తాయైశ్వర్యదాత్రే  చైక్యమతచ్ఛిదే  ।
ఓతత్వేత్యాద్యనువ్యాఖ్యాసుధాభావార్థదర్శినే  ॥ ౧౭॥
ఓఙ్కారజపశీలాయ సదోమాత్మేత్యుపాసినే ।
ఔషధోక్త్యాపి భక్తానామామయాధికహారిణే ॥ ౧౮॥
అంసాత్తతులసీమాలమంహోనాశకదర్శనమ్ ।
అస్తఙ్గతారిషడ్వర్గమర్థిమన్దారకం     భజే ॥ ౧౯॥
కలిదోషవినాశాయ కలౌ సద్యః ఫలప్రదః  ।
కమలాపతిభక్తాయ కుణ్ఠకుణ్ఠత్వభఞ్జినే    ॥౨౦॥
కరాలనరసింహోగ్రక్రోధశామకమూర్తయే   ।
కపోలశఙ్ఖచక్రాఙ్కశాలిన్   కపటవర్జిత  ॥౨౧॥
కల్పభూరుహరూపాయ కలభౌధాభకీర్తయే ।

నమః కమణ్డలుం  ధర్త్రే కరే దణ్డధరాయ  తే ।
కామేషూణామలక్ష్యశ్చ కామినీకామనోజ్ఝితః  ॥౨౨॥

కామారిశ్లాఘ్యసద్వృత్తః  కామదః కామరూపధృత్ ।
కానీనభావవేత్తా చ కాలజ్ఞః  కాలసాధకః ॥౨౩॥
కాపాలికమతధ్వంసీ కాశికాకాశమానవాక్ ।
కాన్తారభీతిహా కాన్తికాన్తః కాపథవర్జితః  ॥౨౪॥
కాషాయామ్బరధారీ చ కాశ్మీరద్రవచర్చితః  ।
కిరాతభీతిసంహర్తా కిలాసిత్వవినాశకః ॥౨౫॥
కీనాశభయహా కీటభయహా కీర్తిమణ్డితః  ।
కుకూలాభః పిశాచానాం కుష్ఠరోగనివారణః  ॥౨౬॥
కుశాసనస్థితః  కుక్షిపూరకశ్చ కుతూహలీ ।
కుత్సితాచారరహితః కుమారసుఖవర్ధనః  ॥౨౭॥
కుశలశ్చ కులీనశ్చ కుశాసనవివర్జితః  ।
కుమ్భఘోణకృతావాసః కుతోఽపి భయభఞ్జనః  ॥౨౮॥
కూపపాతకపాపఘ్నః కూర్మాసనపరిగ్రహః  ।
కూష్మాణ్డాది  ప్రతిభయః  కీర్తిదః కీర్తనప్రియః   ॥౨౯॥
కేశవారాధకః కేతుదోషఘ్నః కేవలేష్టదః  ।
కేతకీకుసుమాసక్తః కేసరద్రవలోలుపః  ॥ ౩౦॥
కైవల్యదాతా  కైఙ్కర్యతుష్టశ్రీశశ్చ    కోశదః ।
కాలానుసారదాతా చ కోశీ కోశాతకీప్రియః  ॥ ౩౧॥
కోలాహలవిరోధీ చ కౌపీనపటలాఞ్ఛనః ।
కమ్బుధ్వనిప్రియః  కమ్బుగ్రీవః  కమ్పవివర్జితః  ॥ ౩౨॥
కృపీటయోనివర్చస్థః  కృతభక్తార్తినాశనః  ।
కృత్యాసనః కృతజ్ఞశ్చ  కృత్యాచేష్టకభఞ్జనః   ॥ ౩౩॥
కృపామహోదధిః కృష్ణధ్యానాసక్తః  కృశప్రియః  ।
కస్తూరీతిలకాసక్తః కృత్తసంసారసాధ్వసః  ॥ ౩౪॥
(త్వమేవ శరణం భూయానాన్యః కశ్చనవిద్యతే)॥ ౩౫॥
ఖగేశవాహభక్తాయ ఖరపాతకహారిణే ।
ఖదోషహర్త్రా ఖపురప్రియాయ  ఖలమారిణే ॥ ౩౬॥

ఖాద్యప్రియాయ  మేభూయాత్ ఖలప్వా భవతా గతిః ।
ఖిలహీనః ఖేదహన్తా ఖిన్నచిత్తప్రమోదదః  ।
ఖేదహా ఖురణోఘ్నశ్చ ఖఞ్జదుఃఖనివారణః  ॥ ౩౭॥
ఖోడత్వనాశకో భూయాదస్మదిష్టార్థసిద్ధయే    ॥ ౩౮॥
గరఘ్నాద్గణనమ్యాఙ్ఘ్రేర్గరుత్మద్వాహసేవకాత్    ।
గురోరన్యత్ర మే చిత్తం న గచ్ఛతు గుణార్ణవాత్  ॥ ౩౯॥
గలాత్తతులసీమాలో గర్భదో గర్భదుఃఖహా ।
గర్తహారీ గజగతిర్గతదోషో  గతిప్రదః  ॥ ౪౦॥
గదాధరో గదహరో గర్వహా గరిమాలయః ।
గభస్తిమాన్ గహ్వరస్థో గతభీర్గలితాహితః  ॥ ౪౧॥
గతాఘో గర్జితారాతిర్గదయిత్నుర్గవాం    ప్రియః  ।
గ్రస్తారిర్గ్రహదోషఘ్నో   గ్రహోచ్చాటనతత్పరః  ॥ ౪౨॥
గీష్పత్యాభశ్చ గాయత్రీజాపకో  గాయనప్రియః  ।
గ్రామణీః  గ్రాహకో  గ్రాహీ  గ్రావగ్రీవమతచ్ఛిదః   ॥ ౪౩॥
గ్రామక్షేమకరో  గ్రామ్యభయహా  గ్రాహభీతిహా  ।
గాత్రక్షేమకరో  గామీ గిరిసారనిభాఙ్గకః  ॥ ౪౪॥
గతభావిజనిర్గమ్యో  గీర్వాణావాసమూలభూః ।
గుణీ గుణప్రియో  గుణ్యో గుహావాసో గురుప్రియః  ॥ ౪౫॥
గుడప్రియో  గుచ్ఛకణ్ఠో గుల్మచ్ఛేత్తా గుణాదరః ।
గుప్తగుహ్యో గూఢకర్మా గురురాజశ్చ గూహితః ॥ ౪౬॥
గేహదాతా గేయకీర్తిర్గైరికారఞ్జితామ్బరః   ।
గృహ్యక్షేమకరో గృహ్యో గృహగో గృహవర్ధనః  ॥ ౪౭॥
గోదావరీస్నానరతో గోపబాలకపూజకః ।
గోష్పదీకృతసంసారవార్ధిర్గోపురరక్షకః   ॥ ౪౮॥
గోప్యమన్త్రజపో  గోమాన్ గోకర్ణీ గోచరాఖిలః ।
గోగ్రాసదో  గోత్రరత్నం  గోస్తనీనిభభాషణః ॥ ౪౯॥
గోప్తా గౌతమశాస్త్రజ్ఞో  గౌరవీ గౌరవప్రదః  ।

గన్తా గఞ్జితశత్రుశ్చ   గన్ధర్వో  గన్ధవర్ధనః   ॥ ౫౦॥
గన్ధీ గన్ధవతీసూనుగ్రన్థవిద్గన్ధవాహవిత్      ।
గన్ధర్వాభో  గ్రన్థిభేదీ   గ్రన్థకృద్గ్రన్థపాఠకః     ॥ ౫౧॥
గణ్డశైలప్రియో    గణ్డమాలభిద్గణ్డకీరతిః    ।
గఙ్గాస్నాయీ  చ గాఙ్గేయప్రదో   గాణ్డీవిమిత్రవిత్   ॥ ౫౨॥
ఘటనాననురూపస్యాప్యర్థస్య  ఘటకో ఘనః ।
ఘర్మహర్తా ఘనప్రీతిర్ఘనాఘననిభాఙ్గభాః    ॥ ౫౩॥
ఘనసారద్రవాసిక్తకాయో  ఘర్ఘరికాఙ్కనః  ।
ఘ్రాణతర్పణచార్వఙ్గో  ఘృణావాన్ ఘుసృణప్రియః  ॥ ౫౪॥
ఘృతప్రియో ఘాతితారిర్ఘోషయిత్నుశ్చ  ఘోషదః ।
ఘోణ్టాఫలాస్థిద్వయజపమాలాకరామ్బుజః   ॥ ౫౫॥
ఘోరామయపరీహర్తా ఘణ్టాపథగతిప్రియః   ।
ఘణ్టానాదప్రియశ్చాథ   గణద్వాద్యవినోదనః ॥ ౫౬॥
చక్రశఙ్ఖాఙ్కితభుజశ్చమూమదవిభఞ్జనః    ।
చరాచరక్షేమకర్తా చతురశ్చరణారుణః ॥ ౫౭॥
చతుష్పదీస్తుత్యమానశ్చతుర్ముఖపితృప్రియః  ।
చతుస్సాగరవిఖ్యాతః చర్మాసనసమాధిమాన్ ॥ ౫౮॥
చత్వరస్థః  చకోరాక్షః చఞ్చలత్వనివారకః ।
చతుర్వేదవిశేషజ్ఞః  చలాచలకృతప్రియః  ॥ ౫౯॥
చతురఙ్గబలధ్వంసీ  చతురోపాయశిక్షితః ।
చారురూపః చారసేవ్యః చామరద్వయశోభితః ॥౬౦॥
చిత్తప్రసాదజననః  చిత్రభానుప్రభోజ్జ్వలః    ।
చిరజీవీ చిత్తహరః చిత్రభాషీ  చితిప్రదః  ॥౬౧॥
చిత్రగుప్తభయత్రాతా   చిరఞ్జీజనసేవితః  ।
చిన్తామణిః స్వభక్తానాం చిన్తితార్థప్రదాయకః   ॥౬౨॥
చిన్తాహర్తా చిత్తవాసీ చీరకౌపీనధృక్ తథా । (చీరకౌపీనధారిణః)
చిపిటత్యాగకృత్ చుల్లకక్షిదః  చుల్లవర్ధనః   ॥౬౩॥

చూడామణిః వైష్ణవానాం   చూర్ణీకృతమహాభయః  ।
చూడాలాయశసాచూడప్రాగ్వాదవినోదనః  ॥౬౪॥
చూడాకర్మాది కర్తౄణాం సన్నిధౌ సర్వదోషహా ।
చేష్టకః  చేష్టకధ్వంసీ  చైత్రోత్సవముదమ్భరః   ॥౬౫॥
చోద్యహర్తా చౌరనాశీ చితిమాంశ్చిత్తరఞ్జనః  ।
చిన్త్యః చేతనదాతా మే చిన్తాం హరతు సన్తతమ్ ॥౬౬॥
చన్ద్రహాసః  చన్ద్రకాన్తః  చన్ద్రః  చణ్డీశపూజకః  ।
చక్షుఃప్రీతికరః  చన్ద్రచన్దనద్రవసేవనః    ॥౬౭॥
ఛద్మహీనః ఛత్రభోగీ  ఛలహా ఛదలోచనః ।
ఛన్నజ్ఞానః  ఛన్నకర్మా ఛవిమాన్ ఛాత్రసేవితః  ॥౬౮॥
ఛాత్రప్రియశ్ఛాత్రరక్షీ    ఛాగయాగాతిశాస్త్రవిత్  ।
ఛత్రచామరధాతా  ఛత్రచామరశోభితః  ॥౬౯॥
ఛిద్రహారీ  ఛిన్నరోగశ్ఛన్దశ్శాస్త్రవిశారదః   ।
ఛేదకో భవదుఃఖానాం భవతాత్ ఛిన్నసాధ్వసః ॥ ౭౦॥
జరాహర్తా జగత్పూజ్యో జయన్తీవ్రతతత్పరః  ।
జయదో జయకర్తా చ జగత్క్షేమకరో  జయీ ॥ ౭౧॥
జరాహీనో జనైః  సేవ్యో జనానన్దకరో  జవీ ।
జనప్రియో  జఘన్యఘ్నో జపాసక్తో జగద్గురుః  ॥ ౭౨॥
జరాయుబన్ధసంహర్తా  జలగుల్మనివారణః ।
జాడ్యహా జానకీశార్చీ జాహ్నవీజలపావనః ॥ ౭౩॥
జాతమాత్రశిశుక్షేమీ  జ్యాయాన్ జాల్మత్వవర్జితః  ।
జిష్ణుర్జినమతధ్వంసీ   జిగీషుర్జిహ్మవర్జితః   ॥ ౭౪॥
జగదుద్ధృతయే  జాతో జితక్రోధో  జితేన్ద్రియః  ।
జితారివర్గో జితదుర్వాదీ జితమనోభవః ॥ ౭౫॥
జీవాతుర్జీవికా  జీవదాతా జీమూతవత్ స్థిరః  ।
జీవితేశభయత్రాతా  జీర్ణజ్వరవినాశనః  ॥ ౭౬॥
జుష్టశ్రీనాథపాదాబ్జో   జూర్తిబాధావినాశనః ।

జేతా జ్యేష్ఠో జ్యేష్ఠవృత్తిః   జైవాత్రకసమః   సతామ్ ॥ ౭౭॥
జ్యోత్స్నానిభయశా జమ్భహన్తా జమ్బూఫలప్రియః  ।
ఝల్లరీవాదనప్రీతః   ఝషకేతోరుపేక్షకః ॥ ౭౮॥
ఝలాప్రియో ఝూణిహన్తా ఝఞ్ఝావాతభయాపహా  ।

జ్ఞానవాన్  జ్ఞానదాతా  చ జ్ఞానానన్దప్రకాశవాన్    ।
టట్టరీరహితః  టీకాతాత్పర్యార్థప్రబోధకః   ॥ ౭౯॥

టఙ్కారకరచారిత్రః  టఙ్కాభో దురితశమనః ।
టక్ప్రత్యయవికారజ్ఞః  టీకృతాన్యబుధోక్తికః ॥౮౦॥
డమరుధ్వనికృన్మిత్రం  డాకినీభయభఞ్జనః  ।
డిమ్భసౌఖ్యప్రదో  డోలావిహారోత్సవలోలుపః ॥౮౧॥
ఢక్కావాద్యప్రియో  ఢౌకమానో ణత్వార్థకోవిదః  ।
తపస్వీ తప్తముద్రాఙ్కః  తప్తముద్రాఙ్కనప్రదః   ॥౮౨॥
తపోధనాశ్రయః  తప్తతాపహర్తా తపోధనః ।
తమోహర్తా త్వరితదః తరుణర్స్తకపణ్డితః   ॥౮౩॥
త్రాసహర్తా  తామసహా తాతస్తాపససేవితః ।
తారకస్త్రాణదస్త్రాతా   తప్తకాఞ్చనసన్నిభః ॥౮౪॥
త్రివర్గఫలదః   తీవ్రఫలదాతా  త్రిదోషహా  ।
తిరస్కృతపరస్త్యాగీ త్రిలోకీమాన్యసత్తమః  ॥౮౫॥
తీక్ష్ణరూపః  పిశాచానాం తీర్ణసంసారసాగరః  ।
తురుష్కసేవితస్తుల్యహీనస్తురగవాహనః ॥౮౬॥ (తురుష్కపూజిత..)
(తృప్తస్తృప్తిప్రదస్తృష్ణాహర్తా      తుఙ్గాతటాశ్రయః  )
తూలాయితీకృతాఘౌఘస్తుష్టిదః  తుఙ్గవిగ్రహః   ।
తేజస్వీ తైలవిద్వేషీ  తోకానాం సుఖవర్ధనః  ॥౮౭॥
తన్ద్రీహరస్తణ్డులదస్తఞ్జాపురకృతాదరః    ।
స్థలదః  స్థాపకః  స్థాతా  స్థిరః  స్థూలకలేవరః  ॥౮౮॥
స్థేయాన్  స్థైర్యప్రదః   స్థేమా  స్థౌరీ  చ స్థణ్డిలేశయః   ।
దశావాన్ దక్షిణో దత్తదృష్టిర్దాక్షిణ్యపూరితః   ॥౮౯॥
దక్షో దయాలుర్దమవాన్  ద్రవచ్చిత్తో  దధిప్రియః  ।

ద్రవ్యదో  దర్శనాదేవ ప్రీతో  దలితపాతకః ॥౯౦॥
దత్తాభీష్టో దస్యుహన్తా దాన్తో దారుణదుఃఖహా ।
ద్వాసప్తతిసహస్రాణాం  నాడీనాం రూపభేదవిత్ ॥౯౧॥
దారిద్ర్యనాశకో  దాతా దాసో దాసప్రమోదకృత్  ।
దివౌకఃసదృశో దిష్టవర్ధనో   దివ్యవిగ్రహః  ॥౯౨॥
దీర్ఘాయుః  దీర్ణదురితో  దీనానాథగతిప్రదః  ।
దీర్ఘాయుష్యప్రదో   దీర్ఘవర్జితో   దీప్తమూర్తిమాన్ ॥౯౩॥
దుర్ధరో  దుర్లభో  దుష్టహన్తా  దుష్కీర్తిభఞ్జనః  ।
దుఃస్వప్నదోషహా దుఃఖధ్వంసీ ద్రుమసమాశ్రయః   ॥౯౪॥
దూష్యత్యాగీ దూరదర్శీ దూతానాం సుఖవర్ధనః  ।
దృష్టాన్తహీనో   దృష్టార్థో  దృఢాఙ్గో దృప్తదర్పహృత్ ॥౯౫॥
దృఢప్రజ్ఞో  దృఢభక్తిర్దుర్విధానాం  ధనప్రదః  ।
దేవస్వభావో దేహీతియాచనాశబ్దమూలభిత్  ॥౯౬॥ (యాచనాశబ్దగూఢహా )

దూనప్రసాదకృత్  దుఃఖవినాశీ దుర్నయోజ్ఝితః  ।
దైత్యారిపూజకో  దైవశాలీ  దైన్యవివర్జితః   ॥౯౭॥
దోషాద్రికులిశో  దోష్మాన్ దోగ్ధా దౌర్భిక్ష్యదోషహా ।
దణ్డధారీ  దమ్భహీనో దన్తశూకశయప్రియః  ॥౯౮॥
ధనదో ధనికారాధ్యో ధన్యో ధర్మవివర్ధనః  ।
ధారకో ధాన్యదో ధాతా ధిషణావాన్ ధినోతు మామ్ ॥౯౯॥
ధీరో ధీమాన్ ధీప్రదాతా  ధూతారిష్టో ధ్రువాశ్రయః   ।
ధృతభక్తాభయో ధృష్టో ధృతిమాన్ ధూతదూషణః ॥ ౧౦౦॥
ధూర్తభఙ్గకరో  ధేనురూపో ధైర్యప్రవర్ధనః    ।
ధూపప్రియో  ధోరణీభృత్ ధూమకేతుభయాపహః ॥ ౧౦౧॥
ధౌతవస్త్రపరీధానో  ధావాయత్వహితం మమ ।
నమస్తే నలినాక్షాయ నవగ్రహభయచ్ఛిదే  ॥ ౧౦౨॥
నవధాభక్తిభేదజ్ఞో నరేన్ద్రో  నరసేవితః ।
నామస్మరణసన్తుష్టో నారాయణపదాశ్రయః  ॥ ౧౦౩॥

నాడీస్థైర్యప్రదో   నానాజాతిజన్తుజనార్చితః ।
నారీదూరో నాయకశ్చ నాగాద్యైశ్వర్యదాయకః  ॥ ౧౦౪॥
నిర్వాణదో నిర్మలాత్మా నిష్కాసితపిశాచకః ।
నిఃశ్రేయసకరో  నిన్దావర్జితో   నిగమార్థవిత్  ॥ ౧౦౫॥
నిరాకృతకువాదీన్ద్రో  నిర్జరాప్తో  నిరామయః ।
నియామకో నియతిదో నిగ్రహానుగ్రహక్షమః   ॥ ౧౦౬॥
నిష్కృష్టవాక్యో  నిర్ముక్తబన్ధనో  నిత్యసౌఖ్యభుక్ ।
నిదానం సమ్పదాం నిష్ఠానిష్ణాతో   నిర్వృతిప్రదః  ॥ ౧౦౭॥
నిర్మోహో నిరహఙ్కారో నిత్యనీరాజనప్రియః  । (నిర్మమో)

నిజప్రదక్షిణేనైవ   సర్వయాత్రాఫలప్రదః   ॥ ౧౦౮॥
నీతిమాన్ నుతపాదాబ్జో న్యూనపూర్ణత్వవర్జితః   ।
నిద్రాత్యాగీ  నిస్పృహశ్చ నిద్రాదోషనివారణః  ॥ ౧౦౯॥
నూతనాంశుకధారీ చ నృపపూజితపాదుకః ।
నృణాం సుఖప్రదో  నేతా నేత్రానన్దకరాకృతిః   ॥ ౧౧౦॥
నియమీ నైగమాద్యైశ్చ   భక్తిభావేన  సేవితః ।
నేదిష్ఠో భజతాం భక్త్యా నౌకా భక్తభవామ్బుధేః ॥ ౧౧౧॥
నన్దాత్మజప్రియో   నాథో నన్దనో  నన్దనద్రుమః   ।
ప్రసన్నః  పరితాపఘ్నః ప్రసిద్ధః   పరతాపహృత్ ॥ ౧౧౨॥
ప్రథమః  ప్రతిపన్నార్థః   ప్రసాధితమహాతపాః  ।
పరాక్రమజితారాతిః  ప్రతిమానవివర్జితః   ॥ ౧౧౩॥
ప్రవరః  ప్రక్రమజ్ఞశ్చ    పరవాదిజయప్రదః
ప్రముఖః  ప్రబలః  ప్రజ్ఞాశాలీ   ప్రత్యూహనాశకః  ॥ ౧౧౪॥
ప్రపఞ్జసుఖదాతా   చ ప్రకృతిస్థః   ప్రవృత్తికృత్   ।
ప్రభూతసమ్పత్  పత్రోర్ణధారీ   ప్రణవతత్పరః  ॥ ౧౧౫॥
ప్రచణ్డః   ప్రదరధ్వంసీ  ప్రతిగ్రహవివర్జితః    ।
ప్రత్యక్షఫలదాతా  చ ప్రసాదాభిముఖః  పరః ॥ ౧౧౬॥
పాఠకః పావనః పాతా ప్రాణదాతా  ప్రసాదకృత్  ।

ప్రాప్తసిద్ధిః    పారిజాతదర్పహా పాకసాధనః ॥ ౧౧౭॥
పాటీరపాదుకః పార్శ్వవర్తీ పరాయణప్రియః  ।
పిణ్యాకీకృతదుర్వాదీ పితా పీడావినాశకః ॥ ౧౧౮॥
ప్రీతిమాన్  పీతవసనః పీయూషం పీవరాఙ్గకః  ।
ప్రియంవదః  పీడితాఘః పులకీ పుష్టివర్ధనః   ॥ ౧౧౯॥
పుత్రవత్పాల్యభక్తౌఘః  పుణ్యకీర్తిః పురస్కృతః ।
పుష్టప్రియః   పుణ్డ్రధారీ  పురస్థః  పుణ్యవర్ధనః  ॥ ౧౨౦॥
పూర్ణకామః  పూర్వభాషీ పృథుః పృథుకవర్ధనః  ।
పృష్టప్రశ్నపరీహర్తా   పృథివీక్షేమకారకః ॥ ౧౨౧॥
పేశలః ప్రేతభీతిఘ్నః  పేయపాదోదకప్రభుః  ।
ప్రేఙ్ఖద్వాణీవిలాసశ్చ   ప్రేరకః  ప్రేమవర్ధనః   ॥ ౧౨౨॥
పైశున్యరహితః  ప్రోతసుఖదః  పోషకాగ్రణీః  ।
ప్రోతధర్మా  పౌరుషదః పూరకః పఙ్క్తిపావనః  ॥ ౧౨౩॥
పణ్డితః  పఙ్కహా పమ్పావాసీ పఙ్గుత్వవారకః  ।
ఫలోదయకరః ఫాలదురక్షరమదాపహృత్ ॥ ౧౨౪॥
ఫుల్లనేత్రోఽథ   ఫలితతపస్యః ఫర్ఫరీకవాక్ ।
ఫూత్కారోచ్చాటితానేకతాపత్రయపిశాచకః  ॥ ౧౨౫॥
ఫాణ్టానేకేతరాసాధ్యకార్యో  రక్షతు మాం సదా ।
బలవాన్ బహుదాతా చ బదరీఫలలోలుపః ॥ ౧౨౬॥
బాలప్రియో  బ్రాహ్మణాగ్ర్యో   బాధాహన్తా చ బాహుదః ।
బుద్ధిదాతా  బుధో బుద్ధమతఘాతీ  బుధప్రియః  ॥ ౧౨౭॥
వృన్దావనస్థతోయోన   సర్వతీర్థఫలప్రదః   ।
వైరాగ్యోల్లాసకర్తా   చ వృన్దావనసమాశ్రయః   ॥ ౧౨౮॥
బిల్వపత్రార్చనప్రీతో   బన్ధురోక్తిశ్చ  బన్ధహా  ।
బన్ధుర్బధిరతాహర్తా  బన్ధువిద్వేషవారణః  ॥ ౧౨౯॥
వన్ధ్యాపుత్రప్రదత్వాద్యైః     యథాయోగేన సృష్టికృత్  ।
బహుప్రజాపాలకశ్చ  వేతాలాదిలయప్రదః  ॥ ౧౩౦॥

42 sanskritdocuments.org



శ్రీరాఘవేన్ద్రతన్త్రమ్  

భక్తానాం జయసిద్ధ్యర్థం   వాద్యజ్ఞానప్రదః   స్వయమ్ ।
భగవద్భక్తవిద్వేష్టుః  సద్యః ప్రత్యక్షబన్ధకృత్   ॥ ౧౩౧॥
భక్తిదో భవ్యదాతా చ భగన్దరనివారణః  ।
భవసౌఖ్యప్రదః  భర్మపీఠో భస్మీకృతాశుభః ॥ ౧౩౨॥
భవభీతిహరో భగ్నదారిద్ర్యో  భజనప్రియః  ।
భావజ్ఞో భాస్కరప్రఖ్యో  భామత్యాగీ చ భాగ్యదః ॥ ౧౩౩॥
భావ్యర్థసూచకో  భార్యాసక్తానామపి సౌఖ్యదః ।
భక్తభారధరో భక్తాధారో భోగప్రియః  సదా ॥ ౧౩౪॥
భిక్షుర్భీమపదాసక్తో భుక్తిముక్తిఫలప్రదః  ।
భూతప్రేతపిశాచాది  భయపీడానివారణః ॥ ౧౩౫॥
భూమాభూతిప్రదో  భూరిదాతాభూపతివన్దితః  ।
భ్రూణకర్తా  భృత్యభర్తా భక్తవశ్యశ్చ  భేషజమ్ ॥ ౧౩౬॥
భైరవో  భవరోగస్య భోక్తా భోజనదాయకః ।
భౌరికో భౌతికారిష్టహర్తా  భౌమజదోషహా ॥ ౧౩౭॥
భఙ్గప్రదోఽరిమోదస్య   భ్రాన్తిహీనోఽవతాత్   స మామ్ ।
మల్లికాకుసుమాసక్తో  మథితాన్యమతో మహాన్ ॥ ౧౩౮॥
మసృణత్వఙ్ మరుత్ప్రఖ్యో మహాన్ధనయనప్రదః   ।
మహోదయో మన్యుహీనో మహావీరపదార్చకః ॥ ౧౩౯॥
మలీమసమలధ్వంసీ ముకురః శాస్త్రసంవిదామ్  ।
మహిషీక్షేత్రగో  మధ్వమతదుగ్ధాబ్ధిచన్ద్రమా    ॥ ౧౪౦॥ (మైహీక్షేత్రగో  )

మనఃప్రమోదజననో  మత్తానాం మదభఞ్జనః  ।
మహాయశా మహాత్యాగీ మహాభోగీ మహామనాః ॥ ౧౪౧॥
మారికాభయహర్తా చ మాత్సర్యరహితాన్తరః ।
మాయాహర్తా మానదాతా మాతామార్గప్రదర్శకః   ॥ ౧౪౨॥
మార్గణేష్టప్రదాతా    చ మాలతీకుసుమప్రియః  ।
ముఖ్యో ముఖ్యగురుర్ముఖ్యపాలకో మితభాషణః ॥ ౧౪౩॥
మీలతారిర్ముమూర్షుశ్చ  మూకానాం దివ్యవాక్ప్రదః ।

మూర్ధాభిషిక్తో  మూఢత్వహారీమూర్ఛనరోగహా ॥ ౧౪౪॥
మృషావచనహీనశ్చ మృత్యుహర్తా మృదుక్రమః  ।
మృదఙ్గవాదనరుచిర్మృగ్యో  మృష్టాన్నదాయకః  ॥ ౧౪౫॥
మృత్తికాసేవనేనైవ  సర్వరోగనివారణః ।
మేధావీ మేహరోగఘ్నో మేధ్యరూపశ్చ మేదురః ॥ ౧౪౬॥
మేఘగమ్భీరనినదో మైథిలీవల్లభార్చకః   ।
మోదకృన్మోదకాసక్తో మోహహామోక్షదాయకః ॥ ౧౪౭॥
మౌనవ్రతప్రియో  మౌనీ మన్త్రాలయకృతాలయః  ।
మాఙ్గల్యబీజమహిమామణ్డితో   మఙ్గలప్రదః   ॥ ౧౪౮॥
యష్టిధారీ  యమాసక్తో యాచకామరభూరుహః ।
యాతయామపరిత్యాగీయాప్యత్యాగీ యతీశ్వరః ॥ ౧౪౯॥
యుక్తిమాన్ యక్షభీతిఘ్నోయోగీ యన్తా చ యన్త్రవిత్  ।
యౌక్తికోయోగ్యఫలదోయోషిత్సఙ్గవివర్జితః   ॥ ౧౫౦॥
యోగీన్ద్రతీర్థవన్ద్యాఙ్ఘ్రిర్యానాద్యైశ్వర్యభోగవాన్      ।
రసికాగ్రేసరో  రమ్యో రాష్ట్రక్షేమవిధాయకః  ॥ ౧౫౧॥
రాజాధిరాజో రక్షోఘ్నో రాగద్వేషవివర్జితః  ।
రాజరాజాయితో రాఘవేన్ద్రతీర్థో  జయత్యలమ్ ॥ ౧౫౨॥
రిక్తప్రియో  రీతిమాంశ్చ రుక్మదో రూక్షవర్జితః  ।
రేవాస్నాయీ రైక్వఖణ్డవ్యాఖ్యాతా   రోమహర్షణః  ॥ ౧౫౩॥
రోగహా రౌరవాఘఘ్నో రన్తా రక్షణతత్పరః ।
లక్ష్మణో లాభదో లిప్తగన్ధో లీలాయతిత్వధృత్ ॥ ౧౫౪॥
లుప్తారిగర్వో లూనాఘమూలో లేఖర్షభాయితః  ।
లోకప్రియో  లౌల్యహీనో లఙ్కారాతిపదార్చకః ॥ ౧౫౫॥
వ్యతీపాతాది దోషఘ్నో వ్యవహారజయప్రదః  ।
వాచమ్యమో వర్ధమానో  వివేకీ విత్తదో విభుః ॥ ౧౫౬॥
వ్యఙ్గస్వఙ్గప్రదో    వ్యాఘ్రభయహా  వజ్రభీతిహృత్  ।
వక్తా వదాన్యో వినయీ వమిహా వ్యాధిహారకః ॥ ౧౫౭॥

వినీతో విదితాశేషో విపత్తిపరిహారకః ।
విశారదో వ్యసనహా విప్రలాపవివర్జితః   ॥ ౧౫౮॥
విషఘ్నో విస్మయకరో వినుతాఙ్ఘ్రిర్వికల్పహృత్  ।
వినేతా విక్రమశ్లాఘ్యో   విలాసీ విమలాశయః ॥ ౧౫౯॥
వితణ్డావర్జితో   వ్యాప్తో వ్రీహిదో  వీతకల్మషః ।
వ్యష్టిదో  వృష్టిదో  వృత్తిదాతా వేదాన్తపారగః ॥ ౧౬౦॥
వైద్యో  వైభవదాతా  చ వైతాలికవరస్తుతః  ।
వైకుణ్ఠభజనాసక్తో   వోఢా వంశాభివృద్ధికృత్  ॥ ౧౬౧॥
వఞ్చనారహితో వన్ధ్యావత్సదో  వరదాగ్రణీ  ।
శరణం శమసమ్పన్నః శర్కరామధుభాషణః ॥ ౧౬౨॥
శరీరక్షేమకారీ చ శక్తిమాన్ శశిసున్దరః  ।
శాపానుగ్రహశక్తశ్చ  శాస్తా శాస్త్రవిశారదః  ॥ ౧౬౩॥
శాన్తః శిరఃశూలహర్తా శివః శిఖరిణీప్రియః  ।
శివదః శిశిరః శ్లాఘ్యః  శ్రద్ధాలుః   శ్రీప్రదాయకః   ॥ ౧౬౪॥
శీఘ్రప్రసాదః   శీతఘ్నః శుద్ధికృత్  శుభవర్ధనః  ।
శ్రుతవాన్  శూన్యహా శూరః శ్రేష్ఠః   శుశ్రూషిసౌఖ్యదః  ॥ ౧౬౫॥
శ్వేతవస్త్రప్రియః   శైలవాసీ  శైవప్రభఞ్జనః    ।
శోకహర్తా శోభనాఙ్గః  శౌర్యౌదార్యగుణాన్వితః ॥ ౧౬౬॥
శ్లేష్మహర్తా  శఙ్కరశ్చ శ‍ృఙ్ఖలాబన్ధమోచకః   ।
శ‍ృఙ్గారప్రీతిజనకః   శఙ్కాహారీ చ శంసితః ॥ ౧౬౭॥
షణ్ఢపుంస్త్వప్రదః   షోఢా షడ్వైరిరహితః  సదా ।
భూయాత్ షోడశమాఙ్గల్యప్రదాతా   షట్ప్రయోగవిత్ ॥ ౧౬౮॥
సత్యసన్ధః  సమాధిస్థః  సరలః సత్తమః సుఖీ ।
సమర్థః  సజ్జనః  సాధుః సాధీయాన్ సమ్ప్రదాయదః ॥ ౧౬౯॥
సాత్త్వికః సాహసీ స్వామీ సార్వభౌమత్వసారవిత్ । (సార్వభౌమశ్చ సారవిత్)
సర్వావగుణహీనశ్చ సదాచారానుమోదకః ॥ ౧౭౦॥
సర్వభూతదయాశాలీ సత్యధర్మరతః సమః ।

స్వనామకీర్తనాద్వేదశాస్త్రార్థజ్ఞానసిద్ధిదః     ॥ ౧౭౧॥
(స్వనమస్కారమాత్రేణ  సర్వకామ్యార్థసిద్ధిదః  )
స్వభక్తానాం దురాచారసహనః సుస్మితాననః ।
సర్వతన్త్రస్వతన్త్రశ్చ   సుధీన్ద్రకరకఞ్జజః   ॥ ౧౭౨॥
సిద్ధిదః  సిద్ధసఙ్కల్పః  సిద్ధార్థః   సిద్ధిసాధనః  ।
స్వప్నవక్తా స్వాదువృత్తిః స్వస్తిదాతా  సభాజయీ ॥ ౧౭౩॥
సీమావాన్ సురభిః సూనుదాతా సూనృతభాషణః ।
సుగ్రీవః  సుమనాః స్నిగ్ధః  సూచకః సేవకేష్టదః  ॥ ౧౭౪॥
సేతుః స్థైర్యచరః  సౌమ్యసౌమ్యః సౌభాగ్యదాయకః । (సేతుః స్వైరచరః )
సోమభాః సమ్మతః సన్ధికర్తా  సంసారసౌఖ్యదః ॥ ౧౭౫॥
సఙ్ఖ్యావాన్  సఙ్గరహితః  సఙ్గ్రహీ  సన్తతిప్రదః  ।
స్మృతిమాత్రేణ  సన్తుష్టః  సర్వవిద్యావిశారదః ॥ ౧౭౬॥
సుకులః సుకుమారాఙ్గః  సింహసంహననస్తథా ।
హరిసేవాపరో హారమణ్డితో  హఠవర్జితః  ॥ ౧౭౭॥
హితోహుతాగ్నిర్హేతుశ్చ  హేమదో హైమపీఠగః  ।
హృదయాలుర్హర్షమాణో  హోతా హంసశ్చ హేయహా ॥ ౧౭౮॥
లలితో లబ్ధనిర్వాణో  లక్ష్మీర్లావణ్యలక్షితః  ।
క్షమాశీలః క్షామహరః క్షితిస్థః  క్షీణపాతకః ॥ ౧౭౯॥
క్షుద్రబాధాపహర్తా  చ క్షేత్రజ్ఞః   క్షేమదః క్షమః ।
క్షోదహన్తా క్షౌద్రదృష్టిః   క్షన్తా భక్తకృతాగసామ్  ॥ ౧౮౦॥
ఇతి శ్రీరాఘవేన్ద్రార్యగురురాజస్య   యోగినః ।
చతుర్వింశతి సంయుక్తం నామ్నాం సాహస్రమీరితమ్  ॥ ౧౮౧॥
ఇతి సోన్దూర  శ్రీకృష్ణ  అవధూతవిరచితం శ్రీరాఘవేన్ద్రతన్త్రే 

అష్టమపటలే  శ్రీరాఘవేన్ద్రసహస్రనామస్తోత్రం     సమ్పూర్ణమ్  ।

నవమపటలః ॥౯॥

అథ ప్రథమోఽధ్యాయః  ౧ - శ్రీగురుదశస్తోత్రమ్   ।
యా కృతా ద్వాదశాధ్యాయీ గురురాజస్తుతిర్మయా ।
గురురాజాజ్ఞయా  సైవ  దశధ్యాయీ విరచ్యతే ॥
॥ అభయప్రదానం  నామ ప్రథమోఽధ్యాయః  ॥
శ్రితానాం  స్వపాదం మనోఽభీష్టదానే

సురద్రుప్రమోద   ప్రహాది  ప్రభావ  ।
అవ త్వం సదా శ్రీగురో  రాఘవేన్ద్ర

ప్రభో  మే శిరస్యాశు హస్తం నిధేహి ॥ ౧॥
రజోహీన తే హీనపాదామ్బుజాతం

ప్రసన్నః  ప్రయాతి  ప్రకృష్టప్రమోదమ్    । ప్రపన్నః  ప్రయాతి
అవ త్వం సదా శ్రీగురో  రాఘవేన్ద్ర

ప్రభో  మే శిరస్యాశు హస్తం నిధేహి ॥౨॥
ఘనానన్ద తే పాదపద్మం ప్రవిన్దన్ 

అనన్దోఽప్యమన్దం   సదానన్దమేతి  ।
అవ త్వం సదా శ్రీగురో  రాఘవేన్ద్ర

ప్రభో  మే శిరస్యాశు హస్తం నిధేహి ॥ ౩॥
వదాన్యో వదాన్యో వదాన్యాస్తి కస్త్వాం

తతోఽహం యతే హన్త తే పాదమాప్తః ।
అవ త్వం సదా శ్రీగురో  రాఘవేన్ద్ర

ప్రభో  మే శిరస్యాశు హస్తం నిధేహి ॥ ౪॥
దయాలో దయాలో దయాలో దయాలో

దయాం కుర్వమోఘాం పదం తే ప్రపద్యే  ।
అవ త్వం సదా శ్రీగురో  రాఘవేన్ద్ర

ప్రభో  మే శిరస్యాశు హస్తం నిధేహి ॥ ౫॥
యథాశక్తి పాదస్తుతిం తేఽప్పణార్య

ప్రగీతాం  పఠన్తః ప్రమోదం  భజన్తి ।
అవ త్వం సదా శ్రీగురో  రాఘవేన్ద్ర

ప్రభో  మే శిరస్యాశు హస్తం నిధేహి ॥౬॥
న జానామి తే పాదసేవావిధానం

యథాశక్తి కిన్తు స్వయం స్తౌమి నౌమి ।
అవ త్వం సదా శ్రీగురో  రాఘవేన్ద్ర

ప్రభో  మే శిరస్యాశు హస్తం నిధేహి ॥ ౭॥
మహాపద్వినాశాయ తే పాదరేణుః

ప్రభుః  స్యాదతస్త్వాం విపన్నోఽహమాప్తః ।
అవ త్వం సదా శ్రీగురో  రాఘవేన్ద్ర

ప్రభో  మే శిరస్యాతు హస్తం నిధేహి ॥౮॥
భుజఙ్గే భుజఙ్గేన  కృష్ణావధూతేన

గీతం సుగీతేన లోకే పఠేద్యః ।
అవ త్వం సదా శ్రీగురో  రాఘవేన్ద్ర

ప్రభో  మే శిరస్యాశు హస్తం నిధేహి ॥౯॥
ఇతి శ్రీకృష్ణావధూతవిరచితే   శ్రీరాఘవేన్ద్రతన్త్రే   నవమపటలే

అభయప్రదానం  నామ ప్రథమోఽధ్యాయః  సమ్పూర్ణః  ।

అథ ద్వితీయోఽధ్యాయః ౨ -ఆపత్పరిహరణ స్తోత్రం  (అశ్వధాటి) -
శ్రీకాముకాయ  బహుశోకాయ తత్సుఖమభీకాశు యచ్ఛసి హి భో

లోకాయ తద్దురితపాకాప్త  పఙ్గుజడమూకాదిభావహరణ  ।
శ్రీరాఘవేన్ద్రపదవీర్యాదిభోగభవఘోరాఘమాశు   హర భో

దారాత్మజాదిభవవారాశిసమ్భవదపారాపదః శమయ భోః ॥ ౧॥
రాజాది భక్తజన పూజాలసత్పదపయోజామ్బుబిన్దురపి

బీజాయతే సువిధిభుజాయదూననృషు తే జాగరూకకరుణః ।
శ్రీరాఘవేన్ద్రపదవర్యాదిభోగభవఘోరాఘమాశు   హర భోః

దారాత్మజాదిభవవారాశిసమ్భవదపారాపదః శమయ భోః ॥౨॥

ఘోటీమదేభవరశాటీవిరాజినృపకోటీశిరోవిధృత-
కోటీరరత్నపరిపాటీభృశారుణితపాటీరపాదుక విభో ।

శ్రీరాఘవేన్ద్రపదవీర్యాదిభోగభవఘోరాఘమాశు   హర భోః
దారాత్మజాదిభవవారాశిసమ్భవదపాపాపదః శమయ భోః ॥ ౩॥

వేదాదిదూషకకువాదాదరాధ్య సుమోదావదాహకమహా-

దావదోషవిధురే దానవద్విషి మమాదాయ ధేహి హృదయమ్ ।
శ్రీరాఘవేన్ద్రపదవీర్యాదిభోగభవఘోరాఘమాశు   హర భోః

దారాత్మజాది భవవారాశి సమ్భవదపారాపదః శమయ భోః ॥ ౪॥
ద్రాక్షామధుక్షరణ  శైక్షాకరామల  కటాక్షావలోకత ఉత

తత్క్షామతాం  హరసి భైక్షాటకస్య  భువి లక్షాధికస్య సపది ।
శ్రీరాఘవేన్ద్ర   పదవరీయాది భోగభవ ఘోరాఘమాశు హర భోః

ధారాత్మజాది భవవారాశై సమ్భవదపారాపదః శమయో భోః ॥ ౫॥
యానాదిసమ్పదమనూనామవాప్తుమహమానాయిపూర్వసృకృ

తేనాగ్ర్యతే  పదమతోఽనాది దుర్దురితమానాశయాశు  మమభోః ।
శ్రీరాఘవేన్ద్ర   పదవీర్యాది భోగభవ ఘోరాఘమాశు హర భోః

దారాత్మజాది భవవారాశి సమ్భవదపారాపదః శమయ భోః ॥౬॥
నాగారివాహపదయోగాదరామితదాగారదారధన

భోగావనాప్తుమనురాగత తవాభిమతివేగాదుపైమి  సుఖదమ్ ।
శ్రీరాఘవేన్ద్ర   పదవీర్యాది భోగభవ ఘారాఘమాశు హర భోః

దారాత్మజాది భవవారాశి సమ్భవదపారాపదః శమయ భోః ॥ ౭॥
మన్త్రాలయస్య  తవ మన్త్రాదిజప్తురరిమన్త్రాది   సంహతిత

తన్త్రాభవత్యఖిలతన్త్ర్యాధికేష్వపరతన్త్రావమాముపగతమ్    ।
శ్రీరాఘవేన్ద్ర   పదవీర్యాది భోగభవ ఘోరాఘమాశు హర భోః

దారాత్మజాది భవవారాతి సమ్భవదపారాపదః శమయ భోః ॥౮॥
కృష్ణావధూతకృతమిష్టార్థదానచణమష్టార్థమన్త్ర      పరి

పుష్టాతులస్తమవకష్టావహ   శుభమరిష్టాహరం  పఠతియః ।
శ్రీరాఘవేన్ద్ర   పదవీర్యాది భోగభవ ఘోరాఘమాశు హర భోః

దారాత్మజాది భవవారాశిసమ్భవదపారాపదః శమయ భోః ॥౯॥
ఇతి శ్రీకృష్ణావధూతవిరచితే   శ్రీరాఘవేన్ద్రతన్త్రే   నవమపటలే

ఆపత్పరిహరణస్తోత్రమ్  నామ ద్వితీయోఽధ్యాయః సమ్పూర్ణః  ।

అథ తృతీయోఽధ్యాయః ౩ -దుఃఖహరణస్తోత్రమ్  ।
శ్రీపతిబోధవిబోధక  బాధకసాధితసాధన భోః ।
రాఘవేన్ద్రగురురాజ  భవోద్భవదుఃఖమిదం మే పరిహర భోః ॥ ౧॥
రాజముఖీరతిసమ్భ్రమలోలుపచిత్తతయా వ్యచరం బహు భోః ।
రాఘవేన్ద్రగురురాజ  భవోద్భవదుఃఖమిదం మే పరిహర భోః ॥౨॥
ఘటతాం మే కథమస్య దురాచరణం చరతో హితకృద్భువి భోః ।
రాఘవేన్ద్రగురురాజ  భవోద్భవదుఃఖమిదం మే పరిహర భోః ॥ ౩॥
వేదపురాణవిరుద్ధకృతో  మే నాన్యః త్వత్తః పాతా భోః ।
రాఘవేన్ద్రగురురాజ  భవోద్భవదుఃఖమిదం మే పరిహర భోః ॥ ౪॥
ద్రాగిష్టం   దాస్యసి భక్తేభ్యస్త్వమితి  శ్రుత్వా  త్వాపం భోః ।
రాఘవేన్ద్రగురురాజ  భవోద్భవదుఃఖమిదం పరిహర భోః ॥ ౫॥
యద్యపి దయాలురితి విఖ్యాతస్తర్హి దృక్షం మాముద్ధర  భోః ।యద్యసి దయాలురితి
రాఘవేన్ద్రగురురాజ  భవోద్భవదుఃఖమిదం మే పరిహర భోః ॥౬॥
న మమోద్ధర్తా  చేత్ త్వం భువి తే దివిజద్రుమ  ఇతి సుయశః కిం భోః ।
రాఘవేన్ద్రగురురాజ  భవోద్భవదుఃఖమిదం మే పరిహర భోః ॥ ౭॥
మాయాపాశవిబద్ధో నాహం జానే వివేకలవమపి భోః ।
రాఘవేన్ద్రగురురాజ  భవోద్భవదుఃఖమిదం మే పరిహర భోః ॥౮॥
కృష్ణావధూతవిరచితమష్టకమేతత్   పఠతాం సకలం భోః ।
రాఘవేన్ద్రగురురాజ  భవోద్భవదుఃఖమిదం పరిహర భోః ॥౯॥
ఇతి శ్రీకృష్ణావధూతవిరచితే   శ్రీరాఘవేన్ద్రతన్త్రే   నవమపటలే

దుఃఖహరణస్తోత్రం  నామ తృతీయోఽధ్యాయః సమ్పూర్ణః  ।

అథ చతుర్థోఽధ్యాయః  - ౪ కరావలమ్బన స్తోత్రమ్  ।
శ్రీధరాఙ్ఘఘ్రిసరోరుహే    దిశ దాసతామనుదాసతాం

తద్వధూపవనాదికేష్వనుదాసతామనుదాసతామ్ ।

రాఘవేన్ద్ర  కరాశ్రయం  తవ దేహి మే వరదైహి  మాం
రాఘవేన్ద్ర  కరాశ్రయం  దిశ రక్షతాం కురు చాక్షతామ్ ॥ ౧॥

రామయాహృతహృత్త్వహం న లభే సుఖం న లభే సుఖం
కిం కరోమి హతాశయశ్చరితాస్మ్యహం మృగతృష్ణయా  । హతాశయశ్చరిష్ణురహం

రాఘవేన్ద్ర  కరాశ్రయం  తవ దేహి మే వరదైహి  మాం
రాఘవేన్ద్ర  కరాశ్రయం  దిశ రక్షతాం కురు చాక్షతామ్ ॥౨॥

ఘాతుకం మమ పూర్వకర్మ విభాధతే ప్రవిబాధతే
తేన సంసృతిసాగరే భ్రమతో  మమ భ్రమతో  మమ ।

రాఘవేన్ద్ర  కరాశ్రయం  తవ దేహి మే వరదైహి  మాం
రాఘవేన్ద్ర  కరాశ్రయం  దిశ రక్షతాం కురు చాక్షతామ్ ॥ ౩॥

వేద్మి కిఞ్చన సాధనం న హి సద్గతేర్మమ  సద్గతే
మార్గమాశు  విముక్తిదం ప్రతిదర్శయ  ప్రతిదర్శయ  ।

రాఘవేన్ద్ర  కరాశ్రయం  తవ దేహి మే వరదైహి  మాం
రాఘవేన్ద్ర  కరాశ్రయం  దిశ రక్షతాం కురు చాక్షతామ్ ॥ ౪॥

ద్రావయాఽశు  మమాపదం నియతాయతామనయాఽగతాం
అన్యథా తవ భక్తదుఃఖహరప్రథా  తు భవేద్వృథా ।

రాఘవేన్ద్ర  కరాశ్రయం  తవ దేహి మే వరదైహి  మాం
రాఘవేన్ద్ర  కరాశ్రయం  దిశ రక్షతాం కురు చాక్షతామ్ ॥ ౫॥

యామి కం త్వదృతే పితః శరణం వదాశరణః ప్రభో
పుత్రవత్సలతా  పితుస్తవ నాస్తి కిం తవ నాస్తి కిమ్ ।

రాఘవేన్ద్ర  కరాశ్రయం  తవ దేహి మే వరదైహి  మాం
రాఘవేన్ద్ర  కరాశ్రయం  దిశ రక్షతాం కురు చాక్షతామ్ ॥౬॥

మానయస్వ సుతస్య మే బహు భాషణం కరుణేషణం
వక్రవాగపి  బాలకస్య ముదం పితుః కురుతే న కిమ్ ।

రాఘవేన్ద్ర  కరాశ్రయం  తవ దేహి మే వరదైహి  మాం
రాఘవేన్ద్ర  కరాశ్రయం  దిశ రక్షతాం కురు చాక్షతామ్ ॥ ౭॥

కృష్ణనామయుతావధూతకృతం  తవ స్తవమాదరాత్
యఃపఠేదిహ తస్య తత్సుఖమాదిశాభయమాదిశ ।

రాఘవేన్ద్ర  కరాశ్రయం  తవ దేహి మే వరదైహి  మాం
రాఘవేన్ద్ర  కరాశ్రయం  దిశ రక్షతాం కురు చాక్షతామ్ ॥౮॥

ఇతి శ్రీకృష్ణావధూతవిరచితే   శ్రీరాఘవేన్ద్రతన్త్రే   నవమపటలే
కరావలమ్బనస్తోత్రం  నామ చతుర్థోఽధ్యాయః  సమ్పూర్ణః  ।

అథ పఞ్చమోఽధ్యాయః ౫ - సంసారోద్ధరణస్తోత్రం 
శ్రితలోకామరభూరుహసదృశాఙ్ఘ్రే   కృపయా భోః ।
గురురాజోద్ధర  మాం ప్రతిపతితం  సంసృతికూపే ॥ ౧॥
రమణీ రై సుత మోహిత మనసం మోదద భో భోః ।
గురురాజోద్ధర  మాం ప్రతిపతితం  సంసృతికూపే ॥౨॥
ఘనసచ్ఛిత్సుఖపూరిత కరుణాసాగర భో భోః ।
గురురాజోద్ధర  మాం ప్రతిపతితం  సంసృతికూపే ॥ ౩॥
వరదేశామిత చిత్రచరిత  భూభాసుర భో భోః ।
గురురాజోద్ధర  మాం ప్రతిపతితం  సంసృతికూపే ॥ ౪॥
దరచక్రాఙ్కిత  కణ్ఠగ  తులసీమాలిక భో భోః ।
గురురాజోద్ధర  మాం ప్రతిపతితం  సంసృతికూపే ॥ ౫॥
యతివరామితబోధ సుమతవిస్తారక భో భో ।
గురురాజోద్ధర  మాం ప్రతిపతితం  సంసృతికూపే ॥౬॥
నమతామిష్టద  కుష్ఠముఖ  మహాకష్టహర  భో భోః ।
గురురాజోద్ధర  మాం ప్రతిపతితం  సంసృతికూపే ॥ ౭॥
మమతా భక్తజనే సుత ఇవ జాగ్రతి  తే భో భోః ।
గురురాజోద్ధర  మాం ప్రతిపతితం  సంసృతికూపే ॥౮॥
స్తవనం కృష్ణావధూతరచితం  యః పఠతీదమ్ ।
గురురాజోద్ధర  మాం ప్రతిపతితం  సంసృతికూపే ॥౯॥
ఇతి శ్రీకృష్ణావధూతవిరచితే   శ్రీరాఘవేన్ద్రతన్త్రే   నవమపటలే

సంసారోద్ధరణస్తోత్రం   నామ పఞ్చమోఽధ్యాయః సమ్పూర్ణః  ।

అథ షష్ఠోఽధ్యాయః  ౬ -హృద్రోగహరణస్తోత్రమ్   ।
శ్రీరామే  గుణధామని వినిహిత చిత్తప్రభో  దయాపూర్ణ ।
గురురాడుదారభావ త్వం హర హృద్రోగమతితూర్ణమ్   ॥ ౧॥
రాజీవాక్షీకాఙ్క్షాపూరణ  సన్తాపసన్తతాభ్యస్తమ్ ।
చేతో మే గురురాజ త్వం హర హృద్రోగమతితూర్ణమ్   ॥౨॥
ఘోరాశాభిధభూతావిష్టం  భృశమస్థిరం  సదా భ్రమతి  ।
చేతో మే గురురాజ త్వం హర హృద్రోగమతతూర్ణమ్   ॥ ౩॥
వేదపురాణసుమార్గానుజ్ఝిత్వా   దుష్టనీచమార్గచరమ్   ।
చేతో మే గురురాజ త్వం హర హృద్రోగమతితూర్ణమ్   ॥ ౪॥
ద్రాగిష్టార్థదమీశమలబ్ధ్వాన్యానుపాస్య     బహుఖిన్నమ్ ।
చేతో మే గురురాజ త్వం హర హృద్రోగమతితూర్ణమ్   ॥ ౫॥
యత్నాత్ కాపురుషాధికసేవావిధినాపి నాప కామ్యార్థమ్  ।
చేతో మే గురురాజ త్వం హర హృద్రోగమతితూర్ణమ్   ॥౬॥
నర్తేత్వద్భువి కఞ్చన జానీతేఽన్యం కలౌ సురద్రుసమమ్  ।
చేతో మే గురురాజ త్వం హర హృద్రోగమతితూర్ణమ్   ॥ ౭॥
మహిమానం తవ భూయః శ్రుత్వా  త్వత్పాదపఙ్కజం ప్రాప్తమ్   ।
చేతో మే గురురాజ త్వం హర హృద్రోగమతితూర్ణమ్   ॥౮॥
కృష్ణావధూతరచితం  పథ్యోపేతం మనోరోగహరమ్ ।
స్తోత్రం  మే పఠతాం త్వం సంహర హృద్రోగమతితూర్ణమ్   ॥౯॥
ఇతి శ్రీకృష్ణావధూతవిరచితే   శ్రీరాఘవేన్ద్రతన్త్రే   నవమపటలే

హృద్రోగహరణస్తోత్రం   నామ షష్ఠోఽధ్యాయః  సమ్పూర్ణః  ।

అథ సప్తమోఽధ్యాయః ౭ - ప్రతికూల -స్వానుకూలీకరణస్తోత్రమ్  ।
శ్రీభూపే  కూపే సుఖవారాం కృతచిత్తం

చిత్తే త్వాం ధ్యాయామి చ భూయోఽహమమత్తః ।
స్వామిన్ భూమన్ భో గురురాజ ప్రతికూలం

దారాపత్యాద్యం సకలం కుర్వనుకూలమ్ ॥ ౧॥

రాష్ట్రే  రాష్ట్రే  ఖ్యాతయశస్తోమ విభాసిన్
వాసిన్ ధ్యాతుశ్చేతసి దాతః కరుణావాన్ ।

స్వామిన్ భూమన్ భో గురురాజ ప్రతికూలం
దారాపత్యాద్యం సకలం కుర్వనుకూలమ్ ॥౨॥

ఘోరే సంసారే పతితోఽహం తవ పుత్రః
కుత్రావేయం  త్వామపహాయ ప్రభుమిష్టమ్   ।

స్వామిన్ భూమన్ భో గురురాజ ప్రతికూలం
దారాపత్యాద్యం సకలం కుర్వనుకూలమ్ ॥ ౩॥

వేదాహం నో సద్గతిహేతుం  తవ పోతః
పూతం పాదాదన్యదృతే సంసృతివార్ధేః  ।

స్వామిన్ భూమన్ భో గురురాజ ప్రతికూలం
దారపత్యాద్యం సకలం కుర్వనుకూలమ్ ॥ ౪॥

ద్రావం  ద్రావం  నశ్యతి కష్టం  తవ దృష్ట్యా
కష్ట్యాపం  త్వాతః కురు తుష్టం  వృషపుష్పమ్ ।

స్వామిన్ భూమన్ భో గురురాజ ప్రతికూలం
దారపత్యాద్యం సకలం కుర్వనుకూలమ్ ॥ ౫॥

యత్యతుచ్చ త్వద్వరేణుం గతమానౌ
దార్యం ధార్యం మూర్ధని  వార్యన్నదమీఢే ।

స్వామిన్ భూమన్ భో గురురాజ ప్రతికూలం
దారాపత్యాద్యం సకలం కుర్వనుకూలమ్ ॥౬॥

నానా నానా దైవకదమ్బే  సవిలమ్బే
లమ్బే స్మాలమ్బం సుఖదం త్వామవిలమ్బమ్ ।

స్వామిన్ భూమన్ భో గురురాజ ప్రతికూలం
దారపత్యాద్యం సకలం కుర్వనుకూలమ్ ॥౬॥

మన్త్రం  తే మన్త్రాలయధామన్  భువి జప్తుః
పాతుః పాదామ్భో లఘు నశ్యత్యతిదుఃఖమ్ ।

స్వామిన్ భూమన్ భో గురురాజ ప్రతికూలం
దారాపత్యాద్యం సకలం కుర్వనుకూలమ్ ॥ ౭॥

చక్రేఽష్టశ్లోకీమవధూతః    కవికృష్ణః

తత్పాఠేన త్వం భవ తుష్టో హర కష్టమ్  ।
స్వామిన్ భూమన్ భో గురురాజ ప్రతికూలం

దారాపత్యాద్యం సకలం కుర్వనుకూలమ్ ॥౯॥
ఇతి శ్రీకృష్ణావధూతవిరచితే   శ్రీరాఘవేన్ద్రతన్త్రే   నవమపటలే
ప్రతికూల -స్వానుకూలీకరణస్తోత్రం  నామ సప్తమోఽధ్యాయః సమ్పూర్ణః  ।

అథ అష్టమోఽధ్యాయఃఅష్టమోఽధ్యాయః   ౮ - సన్తోషప్రదస్తోత్రమ్   ।
శ్రీధామని  నరిమాధావయ మమ బోధాతిరహితచిత్తం

బాధాపహరదసాధారణగుణ మేధావివర వినా త్వామ్ ।
రాజానసి గురురాజామరవర భూజాయిత శరణం మే

తోషం దిశ దిశ దోషం పరిహర జోషం కిమసి దయాళో ॥ ౧॥
రామాకటితటసోమాననకుచసీమారుచిమనుభోక్తుం

హేమాభరణకసామాదిభిరపి మామాప్తమవధునీతే ।
రాజానసి గురురాజామరవర భూజాయిత శరణం మే

తోషం దిశ దిశ దోషం పరిహర జోషం కిమసి దయాళో ॥౨॥
ఘర్మాపరహణశర్మావహ తవ ధర్మాభికలితపాదూ

నర్మానతజనకర్మాహితమపి ధర్మాయయసి మహాత్మన్ ।
రాజానసి గురురాజామరవర భూజాయిత శరణం మే

తోషం దిశ దిశ దోషం పరిహర జోషం కిమసి దయాళో ॥ ౩॥
వేలావనమతిమేలాబ్ధైసలిలమాలామనుభవితా  చేత్

కీలాలధిమణి జాలాకృతియశసో లాఘవముదధేః స్యాత్ ।
రాజానసి గురురాజామరవర భూజాయిత శరణం మే

తోషం దిశ దిశ దోషం పరిహర జోషం కిమసి దయాళో ॥ ౪॥
ద్రాగాగతసుజనాగార  తురగనాగాది వవిధసమ్పత్

త్యాగాదర కరుణాగార బహులభోగాపకపదపద్మ ।
రాజానసి గురురాజామరవర భూజాయిత శరణం మే

తోషం దిశ దిశ దోషం పరిహర జోషం కిమసి దయాళో ॥ ౫॥
యం కామయతి కలఙ్కావహ బహుపఙ్కాకృతిరపి యత్త్వం

తం కామమిమమశఙ్కాకలితమలం కారయసి హి తేన ।

రాజానసి గురురాజామరవర భూజాయిత శరణం మే
తోషం దిశ దిశ దోషం పరిహర జోషం కిమసి దయాళో ॥౬॥

నారీతి గదిత మారీగ్రహగతి  ఘోరీకృత భవవార్ధేః  (దూరీకృత భవవార్ధేః )
తారీ భవ మయి చారీ భవతి హి కా రీతిరియముపేక్షా ।

రాజానసి గురురాజామరవర భూజాయిత శరణం మే
తోషం దిశ దిశ దోషం పరిహర జోషం కిమసి దయాళో ॥ ౭॥

మన్దాశయమపి  వృన్దారక  కురువృన్దాభయసి  తథాన్ధం  (గురువిన్దాపయసి )
శన్దాశు  వితర కన్దాసితతనునన్దాత్మజపదభక్తిమ్   ।

రాజానసి గురాజామవరవ భూజాయిత శరణం మే
తోషం దశ దిశ దోషం పరిహర జోషం కిమసి దయాళో ॥౮॥

కృష్ణాభిదకవిరష్టార్ణకమను    పుష్టాం  నుతిమవధూతః
కష్టార్జితామతిరిష్టార్థద     తవ శిష్టార్పయతి  విరచ్య ।

రాజానసి గురురాజామరవర భూజాయిత శరణం మే
తోషం దిశ దిశ దోష పరిహర జోషం కిమసి దయాలో ॥౮॥

ఇతి శ్రీకృష్ణావధూతవిరచితే   శ్రీరాఘవేన్ద్రతన్త్రే   నవమపటలే
సన్తోషప్రదస్తోత్రం   నామ నామాష్టమోఽధ్యాయః  సమ్పూర్ణః  ।

అథ నవమోఽధ్యాయః ౯ -దారిద్ర్యమోచనస్తోత్రమ్   ।
శ్రితానాం  పాదం తే సకలవిధయా శోకహరణః

త్వమేవామ్బా తాతస్త్వమసి మమ మిత్రం  సరలహృత్ ।
ప్రదాతుం  స్వచ్ఛన్దం  ద్రవిణమనృణం  వత్సల గురో

కలత్రాద్యైః   సాకం సతతమనుభోక్తుం చ వితర ॥ ౧॥
రతం వా దుష్టార్యే  త్యజతి సుతమమ్బా కిము పితా

కృపాం కృత్వా శిశ్నోదరకృతమహాగస్యపి మయి ।
ప్రదాతుం  స్వచ్ఛన్దం  ద్రవిణమనృణం  వత్సల గురో

కలత్రాద్యైః   సాకం సతతమనుభోక్తుం చ వితర ॥౨॥
ఘనాఘో వా దీనో వావయవవికలో వాక్షవికలః

ప్రపన్నశ్చేత్పాదం  తవ సుఖయసీత్యాగమమహమ్ ।
ప్రదాతుం  స్వచ్ఛన్దం  ద్రవిణమనృణం  వత్సల గురో

కలత్రాద్యైః   సాకం సతతమనుభోక్తుం చ వితర ॥ ౩॥
వదాన్యాత్ త్వద్భూమౌ దివి సురభికల్పద్రుమదృషదాం

లఘుత్వం జానేఽహం వితరణమిదం వీక్ష్య భవతః ।
ప్రదాతుం  స్వచ్ఛన్దం  ద్రవిణమనృణం  వత్సల గురో

కలత్రాద్యైః   సాకం సతతమనుభోక్తుం చ వితర ॥ ౪॥
ద్రవత్కారుణ్య  శ్రీపరిమలసముద్గారిహృదయ 

త్వదన్యో దాతా చేద్భవతి కథమాయామి వాద మే ।
ప్రదాతుం  స్వచ్ఛన్దం  ద్రవిణమనృణం  వత్సల గురో

కలత్రాద్యైః   సాకం సతతమనుభోక్తుం చ వితర ॥ ౫॥
యథాశక్త్యాఽఽరాధ్య ప్రసభమమరానప్యథ  నరాన్

వ్రజన్  దేశం దేశం శ్రమజనిరభూవం  న చ ధనీ ।
ప్రదాతుం  స్వచ్ఛన్దం  ద్రవిణమనృణం  వత్సల గురో

కలత్రాద్యైః   సాకం సతతమనుభోక్తుం చ వితర ॥౬॥
న బాధన్తే దారా కిమిదమధునా మే ప్రియ  దిశే-
త్యముం మా దారిద్ర్యవ్యసనపరిపిణ్డీకృతహృదయమ్   ।

ప్రదాతుం  స్వచ్ఛన్దం  ద్రవిణమనృణం  వత్సల గురో
కలత్రాద్యైః   సాకం సతతమనుభోక్తుం చ వితర ॥ ౭॥

మహోదారే భూమ్ని త్వయి పితరి పుత్రోఽహమధునా
జరత్కాకావస్థాం  భృశమనుభవామీశ కిమిదమ్ ।

ప్రదాతుం  స్వచ్ఛన్దం  ద్రవిణమనృణం  వత్సల గురో
కలత్రాద్యైః   సాకం సతతమనుభోక్తుం చ వితర ॥౮॥

గురోః పుత్రః  సుకవిరవధూతః స్తవమహం
చకారైకశ్వాసాత  సరలమిమమాదృత్య పఠతామ్ ।

ప్రదాతుం  స్వచ్ఛన్దం  ద్రవిణమనృణం  వత్సల గురో
కలత్రాద్యైః   సాకం సతతమనుభోక్తుం చ వితర ॥౯॥

ఇతి శ్రీకృష్ణావధూతవిరచితే   శ్రీరాఘవేన్ద్రతన్త్రే   నవమపటలే
దారిద్ర్యమోచనస్తోత్రం   నామ నవమోఽధ్యాయః సమ్పూర్ణః  ।

అథ దశమోఽధ్యాయః ౧౦ -గురుకరుణాసమ్పాదనస్తోత్రమ్  ।
శ్రీ ప్రాప్త్యై   ప్రచురతృషాపిశాచకః  స-
న్నాజన్మప్రకటితతీర్థకాకభావః   ।

దారిద్ర్యప్రియసుహృదం   తథాపి దాత-
ర్మాం పాత్రే సమితముపేక్షసే క్వ యామి ॥ ౧॥

రాకేన్దుప్రతిమముఖీమవేక్ష్య   చిత్తం
లోలన్తీం శునకకుధీస్తదానుకూల్యే ।

శంయుర్నాభవమనయా తథాపి భూయ-

శ్చూడాలః స్వజనవిరోధజాపకీర్త్యా ॥౨॥
ఘర్మార్తో దిశి దిశి చారపాశచారం

సఞ్చర్యక్షణమపి విశ్రమం  న చాపమ్ ।
కాపేయస్తదపి మలీమసే ధనాశా-

భారేణ ప్రతిగృహమేమ్యకిఞ్చనోఽపి  ॥ ౩॥ (గృహమాప్తకిఞ్చనోఽపి)
వేదాన్తే న కిమపి సాహసం మయాఽఽత్తం

సంసర్తుర్మమ ధిషణాభవచ్ఛిలాభా ।
శ్రీలానాం  ద్విజకక ఇత్యనాదృతో వా

పశ్చాద్వా పురత ఉతానుగాదికోఽహమ్ ॥ ౪॥
దారా మే తిలకటు కల్పయన్తి చిత్తం

వ్రాతీనో  ధనికతయాపి నాపమర్థమ్  ।
తస్మాన్మామనుపధికం సుపుత్రకం  తే

తాతేష్టప్రద   కురు రాఘవేన్ద్రతీర్థ  ॥ ౫॥
యం యం వా జనమహమాశ్రయే  సుఖాయ

ప్రారబ్ధాన్మమ   స స కర్మణో జహాతి ।
హృద్రోగః  ప్రపచతి  రూపమద్య తత్య-
స్తం క్షిప్రం  ప్రశమయా మాం సుఖీకురు త్వమ్ ॥౬॥

నర్నృత్తః ప్రీతిపరమఙ్గనాధనాశీ 
ఉష్ణాలుః  సతతమహం హిమేలురేషః ।

కిం కార్యమిహ పరసాధనాన్యుపాయీ- (పరసాధనాన్యుపాచీ-)
కృత్యే త్వం గురువర మే గతిం ప్రదేహి  ॥ ౭॥

మా రోదీరితి చిరదూనమానసం మా-

మాశ్వస్య ప్రకటయ  మయ్యుదారభావమ్ ।
యాచే త్వాం యతివర రాఘవేన్ద్రతీర్థా  -

నన్యాప్యాం పితృబలతాం త్వయాహమాప్తుమ్ ॥౮॥
కృష్ణాఖ్యః  కవిరవధూత ఈశజూటీ

సంసర్పత్సురసహితాభవాగ్విలాసః ।
స్తోత్రం  శ్రీగురువరపాదయోర్వితన్వ -
న్నాపేదే సపది తదిష్టపుత్రభావమ్   ॥౯॥

ఇతి శ్రీమత్కృష్ణావధూతపణ్డితకృతౌ    శ్రీరాఘవేన్ద్రతన్త్రే   నవమపటలే
గురుకరుణాసమ్పాదనస్తోత్రం  నామ దశమోఽధ్యాయః సమ్పూర్ణః  ।

rAghavendratantram.pdf 59



Shri Raghavendra Tantram

శ్రీరాఘవేన్ద్రతన్త్రమ్  
దశమపటలః ॥ ౧౦॥

శ్రీరాఘవేన్ద్రప్రదక్షిణాగద్యం    - జయ జయ గురురాజ
జయ జయ గురురాజ, జయ జయ జగతః క్షేమాయ, శ్రీరాఘవేన్ద్ర 
గురుసార్వభౌమ భో, శరణాగతభూభృన్నికురమ్బమ్,నాన్యావలమ్బం
విగతవిలమ్బం రక్షితుకామం,సుగుణారామం దోషవిరామం, గ్రహణే
భీమం,బుధజన సన్దేహహరం , వన్దే మయి కురు మన్దే , సన్తతకరుణాం,
శోకహరణాం పార్వణహరిణాఙ్కాననరమణీయాకృతి హరిణీలోచన తరుణీ
లీలాసరణీలోలుపచిత్తేయౌవనమత్తే, వినిహతవిత్తే, విగతమహత్తే,
వనమదమత్తేభకుమ్భవృత్తే స్తనే  ప్రదత్తేహే  ,హా హతశీలే, కపటశీలే,
శ్రీలగృహాన్  వా గామ గామం దీనారాన్ వాయాయంయాచం,హీననరాన్ వా సేవం
సేవం, పరదారాన్ వా దర్శం దర్శం సఞ్చితపాపే,కుఞ్చితపుణ్యే,
వఞ్చితసాధౌ, పఞ్చమరాగే, పఞ్చితకర్ణే , పఞ్చశరాస్త్రైః
అఞ్చితబాధే,సులభక్రోధే , విగతవిబోధే, వివేకహీనే,కాఙ్క్షితయానే ,
మతాపమానే, భవమధిరూఢే,భావితుమూఢే, కైతవగూఢే ,మయి
గుణలేశోఽపి న హి, రమేశోపాసనయేశో శకలం కర్తుం చాన్యత్ కర్తుం
తత్తేఙ్ఘ్ర్యమ్భోజం  ప్రాపం  భో, జయ జయ గురురాజ గురురాజ ॥ ౧॥
యతివర మాయోపహతోభూయోదారాపత్యాదికసంసృత్యామనుభూయైవం
దుఃఖమభూవం,పుత్రోఽహం  తే హిమకరశాన్తే, కమలాకాన్తేడిత
చరణాన్తే, కృతవిశ్రాన్తే  , నితరాం మాం తే పదరుద్ధ్వాఙ్క్షే  ,
స్రర్థాకాఙ్క్షే   స్మరదాకాఙ్క్షే , ??కనకమయఘటీ
కనత్కుచతటీ లసత్తనుపటీరలక్షితకటీరలఘుశ్రోణీ
భ్రమరశ్రేణీ   సన్నిభవేణీర్మఞ్జుల -వాణీ నయనజితైణీః ,
కుచభరతాన్తాః, కపటస్వాన్తాః, కలిభిరశాన్తాః, విలోక్య
కాన్తాః చఞ్చలమనసా,భ్రాన్తస్తరసా   ,మోహావర్తే,సుచిరం
ప్రీత్యై   తాసాముత్తమవాసాంస్యనర్ఘ్య -భూషాదికానినీషామాలమ్బ్యాహం,

కుఞ్చితదేహం ధనినాం గేహం త్వరితఙ్గత్వా  దీనో భూత్వా, స్తవనం
కృత్వా, పరీచరిత్వా కోశం నాపం, క్లేశమవాపం , విపులాలాపం,
కృత జపలోపం, ధృతావలేపం,సాధితకపటం,ముఖవీతపటం,
ధృతజపమాలం,భువిజనజాలం,సువఞ్చయానో, విహఙ్గయానోపాసహీనో ,

వ్యచరం నిత్యం, నరకం సత్యం భవతీత్యాలోచ్య, సమ్ప్రతి లోపాగత,
శరణాగత జనభరణాదరవన్తం త్వాం పితరం మత్వాఽధునాగతో భో జయ
జయ గురురాజ గురురాజ ॥౨॥
కృష్ణావధూతం  మాం కురు పూతం, తవ పదపోతం త్వమేవ శరణం
నాన్యత్కరణం, భవభయహరణం, త్వదభయహస్తం దత్తసమస్తం,
నిధేహి మస్తే, జగతి సమస్తే, సదృశః కస్తే , సమస్తతన్త్ర -
స్వతన్త్ర మన్త్రాలయకృతధామన్ ,శుభగుణభూమన్, ఉదారధీమంస్తవ
మహిమానం, నిరస్తమానం, ప్రకాశమానం , నిశమ్యనికటం, భక్తిప్రకటం ,
ప్రాప్తజనానాం  భజమానానాం, త్వరితం నానాభీప్సితదానాలమ్బితవలయం,
కృతపాపలయం,త్వామాఽఽలోక్యాదరాత్త్రిలోక్యామనుపమచరితం ,
మమ బహుదురితం,దూరూకుర్యాదితి మత్వార్యాగతముద్ధర
మామితరాసుగమాముద్ధృతివిద్యాం  యాస్యనవద్యాం, ప్రతిహతనిద్రైః 
సౌధసముద్రైస్తుఙ్గతరఙ్గైః    ప్రేమకురఙ్గైః   సమ్భృతసఙ్గైః
లలితాపాఙ్గైః , పశ్యన్ సదయం,మోదిత హృదయం,కురు తవ శక్తిం
వక్తుమశక్తిం  భజమానోఽహం నాశక మేఘస్ఫీతమనీషో హేయవిశేషో,

విషాదపూరే, నిర్గతసారేఽస్థిరసంసారే  ,సుఖావభాసం,దుఃఖవికాసం,
బహుమన్వానః, కిం తన్వానః,సుఖీ భవేయం తవ పది సేయం ప్రణామరీతిః
పాలయ మాం భోః జయ జయ గురురాజ గురురాజ ॥ ౩॥
ఇతి శ్రీమత్కృష్ణావధూతపణ్డితకృతౌ    శ్రీరాఘవేన్ద్రతన్త్రే   దశమపటలే

ప్రదక్షిణాగద్యం  సమ్పూర్ణమ్  ।

ఏకాదశపటలః ॥ ౧౧॥

శ్రీరాఘవేన్ద్రగాథాస్తుతిః   ।
అజ్ఞాననాశాయ  విజ్ఞానపూర్ణాయ   సుజ్ఞానదాత్రే  నమస్తే గురో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౧॥
ఆనన్దరూపాయ  నన్దాత్మజాశ్రీపదామ్భోజభాజే   నమస్తే గురో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౨॥
ఇష్టప్రదానేన   కష్టప్రహాణేన   శిష్టస్తుత  శ్రీపదామ్భోజ  భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౩॥
ఈడే భవత్పాదపాథోజమాధ్యాయభూయోఽపిభూయో భయాత్ పాహి భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౪॥
ఉగ్రం  పిశాచాదికం ద్రావయిత్వాఽఽశు  సౌఖ్యం జనానాం కరోషీశ భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౫॥
ఊర్జత్కృపాపూర  పాథోనిధే మఙ్క్షు తుష్టోఽనుగృహ్ణాసి   భక్తాన్ విభో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౬॥
ఋజూత్తమ ప్రాణపాదార్జనప్రాప్తమాహాత్మ్య     సమ్పూర్ణసిద్ధేశ   భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౭॥
ఋజుస్వభావాప్తభక్తేష్టకల్పద్రురూపేశభూపాదివన్ద్య     ప్రభో  ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౮॥
ఋద్ధం  యశస్తే విభాతి ప్రకృష్టం   ప్రపన్నార్తిహన్తర్మహోదార  భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౯॥
క్లృప్తాతిభక్తౌఘకామ్యార్థదాతర్భవామ్భోధిపారఙ్గత    ప్రాజ్ఞ  భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౧౦॥
ఏకాన్తభక్తాయ మాకాన్తపాదాబ్జ ఉచ్చాయ లోకే నమస్తే విభో ।

శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౧౧॥
ఐశ్వర్యభూమన్ మహాభాగ్యదాయిన్ పరేషాం చ కృత్యాది నాశిన్ ప్రభో  ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౧౨॥
ఓఙ్కారవాచ్యార్థభావేన  భావేన లబ్ధోదయశ్రీశ   యోగీశ భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౧౩॥
ఔర్వానలప్రఖ్య  దుర్వాది దావనలైః  సర్వతన్త్రస్వతన్త్రేశ   భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౧౪॥
అమ్భోజ సమ్భూత ముఖ్యామరారాధ్య భూనాథభక్తేశ భావజ్ఞ భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౧౫॥
అస్తఙ్గతానేక  మాయదివాదీశ విద్యోతితాశేషవేదాన్త భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౧౬॥
కామ్యార్థదానాయ  బద్ధాదరాశేషలోకాయ  సేవానుసక్తాయ భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౧౭॥
ఖద్యోతసారేషు ప్రత్యర్థిసార్థేషు    మధ్యాహ్నమార్తాణ్డబిమ్బాభ  భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౧౮॥
గర్విష్ఠ గర్వామ్బుశోషార్యమాత్యుగ్ర నమ్రామ్బుధేర్యామినీనాథ  భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౧౯॥
ఘోరామయధ్వాన్తవిధ్వంసనోద్ధామ  దేదీప్యమానార్కబిమ్బాభ భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౨౦॥
ఙణత్కార దణ్డాఙ్క  కాషాయవస్త్రాఙ్కక  కౌపీన పీనాఙ్క హంసాఙ్క భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౨౧॥
చణ్డీశ  కాణ్డేశ  పాఖణ్డవాక్కాణ్డతామిస్రమార్తాణ్డపాషణ్డ     భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౨౨॥
ఛద్మాణుభాగం న విద్మస్త్వదన్తః సుసద్మైవ  మద్మాధవస్యాసి భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౨౩॥
జాడ్యం హినస్తి జ్వరార్శఃక్షయాద్యాశు తే పాదపద్మామ్బులేశోఽపి భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౨౪॥

ఝషధ్వజీయేష్వలభ్యోరుచేతః సమారూఢమారూఢవక్షోఽఙ్గ భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౨౫॥
యాజ్ఞావిహీనాయ యాదృచ్ఛికప్రాప్తతుష్టాయ    సద్యః ప్రపన్నోఽసి  భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౨౬॥
టీకారహస్యార్థవిఖ్యాపనగ్రన్ధవిస్తారలోకోపకర్తః    ప్రభో  ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౨౭॥
ఠఙ్కుర్వరీణామమేయప్రభావోద్ధరాపారసంసారతో   మాం ప్రభో  ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౨౮॥
డాకిన్యపస్మారఘోరాదికోగ్రగ్రహోచ్చాటనోదగ్రవీరాగ్ర్య     భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥౨౯॥
ఢక్కాదికధ్వానవిద్రావినానేకదుర్వాదిగోమాయుసఙ్ఘాత   భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౩౦॥
ణాత్మాదిమాత్రర్ణలక్ష్యార్థకశ్రీపతిధ్యానసన్నద్ధధీసిద్ధ      భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౩౧॥
తాపత్రయప్రౌఢబాధాభిభూతస్య   భక్తస్య తాపత్రయం  హంసి భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౩౨॥
స్థానత్రయప్రాపకజ్ఞానదాతః     స్త్రిధామాఙ్ఘ్రిభక్తిం    ప్రయచ్ఛ  ప్రభో  ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౩౩॥
దారిద్ర్య  దారిద్ర్యయోగేన యోగేన సమ్పన్నసమ్పత్తిమాధేహి భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౩౪॥
ధావన్తి తే నామధేయాభిసఙ్కీర్తనేనైనసామాశు  వృన్దాని  భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౩౫॥
నానావిధానేకజన్మాదిదుఃఖౌఘతః సాధ్వసం సంహరోదార భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౩౬॥
పాతా త్వమేవేతి మాతా త్వమేవేతి మిత్రం  త్వమేవేత్యహం వేద్మి భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౩౭॥
ఫాలస్థదుర్దైవవర్ణావలీకార్యలోపోఽపి    భక్తస్య శక్తోఽసి భో ।

శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౩౮॥
బద్ధోఽస్మి  సంసారపాశేన తేఽఙ్ఘ్రిం  వినాఽన్యాగతిర్నేత్యవేమి ప్రభో  ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౩౯॥
భావం భజామీహ వాచా వదామి త్వదీయం పదం దణ్డవత్  స్వామి భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౪౦॥
మాన్యేషు మాన్యోఽసి మత్యా చ ధృత్యా చ మామద్య మాన్యం కురు ద్రాగ్  విభో
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౪౧॥
యం కామమాకామయే తం న చాపం తతస్త్వం శరణ్యో భవత్యేమి భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౪౨॥
రాజాదివశ్యాది కుక్షిమ్భరానేకచాతుర్యవిద్యాసుమూఢోఽస్మి భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౪౩॥
లక్షేషు తే భక్తవర్గేషు  కుర్వేక లక్ష్యం కృపాపాఙ్గలేశస్య  మామ్ ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౪౪॥
వారాఙ్గనాద్యూతచౌర్యాన్యదారాతురత్వాద్యవద్యత్వతో  మాం ప్రభో  ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౪౫॥
శక్తో న శక్తిం  తవ స్తోతుమాధ్యాతుమీదృక్త్వహం కరోమీశ కిం భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౪౬॥
షడ్వైరివర్గం   మమారాన్నిరాకుర్వమన్దో హరేరాఙ్ఘ్రిరాగోఽస్తు  భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౪౭॥
సన్మార్గసచ్ఛాస్త్రసత్సఙ్గసద్భక్తిసజ్జ్ఞానసమ్పత్తిమాధేహి      భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౪౮॥
హాస్యాస్పదోఽహం సమానేష్వకీర్త్యా తవాఙ్ఘ్రిం  ప్రపన్నోఽస్మి  సంరక్ష భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౪౯॥
లక్ష్మీవిహీనత్వహేతోః స్వకీయైః  సుదూరీకృతోఽస్మ్యద్య వాచ్యోఽస్మి భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౫౦॥
క్షేమఙ్కరస్త్వం భవామ్భోదిమజ్జజ్జనానామితి   త్వాం ప్రపన్నోఽస్మి  భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౫౧॥

కృష్ణావధూతేన  గీతేన మాత్రక్షరాద్యేన  గాథాస్తవేనేడ్య భో ।
శ్రీరాఘవేన్ద్రార్య   శ్రీరాఘవేన్ద్రార్య   శ్రీరాఘవేన్ద్రార్య   పాహి ప్రభో  ॥ ౫౨॥
ఇతి శ్రీమత్కృష్ణావధూతపణ్డితకృతౌ    శ్రీరాఘవేన్ద్రతన్త్రే   ఏకాదశపటలే
గాథాస్తుతిః సమాప్తా ।

ద్వాదశపటలః ॥ ౧౨॥

శ్రీరాఘవేన్ద్రఋణమోచనస్తోత్రమ్    ।
శ్రితజనదురితఘ్నం  భక్తవర్గస్య  నిఘ్నం

సురతరుసమరూపం సర్వసామ్రాజ్యభూపమ్  ।
భజకజనశరణ్యం నౌమి కారుణ్యపూర్ణం

కురు ఋణపరిహారం తాత మే రాఘవేన్ద్ర  ॥ ౧॥
రచితభయవినాశ శ్రీద  సమ్పత్సమృద్ధ ।
ప్రియతమపర  దీనాఽనాథబన్ధో నమస్తే ।

నిటిలగతకువర్ణశ్రేణివైయ్యర్థకారిన్   
కురు ఋణపరిహారం తాత మే రాఘవేన్ద్ర  ॥౨॥

ఘనతరహరిసేవోత్కర్షలబ్ధాష్టసిద్ధే  
వితరణగుణలీలాధిక్కృత స్వర్ద్రుకీర్తే   ।

నిఖిలగుణనిధానశ్లాఘ్యసౌభాగ్యమూర్తే
కురు ఋణపరిహారం తాత మే రాఘవేన్ద్ర  ॥ ౩॥

విదితవివిధవేదవ్యాసవాక్యార్థమధ్వ -
ప్రకటితమతభావవ్యాకృతిప్రోపకర్తః   ।

కృతకలికృతదోషోచ్చాటన క్షేమకారిన్
కురు ఋణపరిహారం తాత మే రాఘవేన్ద్ర  ॥ ౪॥

ద్రవిణరహితలోకాస్త్వాముపాశ్రిత్య   సర్వే
కలితసకలకామాః సన్తి సౌఖ్యేన భూమౌ ।

ఇదమహమపి మత్వా సంసృతస్త్వాముదారం
కురు ఋణపరిహారం తాత మే రాఘవేన్ద్ర  ॥ ౫॥

యతివర బహుభక్తత్రాణనాత్  పాటవం తే
కిము గలితముతాఽహం నాస్మి కిం రక్షణార్హః  ।

67



శ్రీరాఘవేన్ద్రతన్త్రమ్  

ద్వయమపి న హియుక్తం సర్వతన్త్రస్వతన్త్రే
కురు ఋణపరిహారం తాత మే రాఘవేన్ద్ర  ॥౬॥

నరమితరముదారసేవమానోఽపి భూయః
సుఖమహమిహ నాపం పూర్వకర్మానురోధాత్ ।

తదపి ఝటతి ధూత్వా రక్షసీత్యాశ్రయే  త్వాం
కురు ఋణ పరిహారం తాత మే రాఘవేన్ద్ర  ॥ ౭॥

మమ తు భవతి మిత్రే బాన్ధవే  మాతరీష్టే
పితరి సది వదాన్యే సద్గురౌ  వా సమర్థే ।

వ్యసనమనుభవామి త్వత్సుతః సామ్ప్రతం కిం
కురు ఋణపరిహారం తాత మే రాఘవేన్ద్ర  ॥౮॥

ఇతి గురువర పుత్రో నామ కృష్ణావధూతః
చకర ఋణవినాశస్త్రోత్రమేతద్గుణానామ్    ।

పఠతి శతదినం యో నిత్యమేతత్త్రివారం
కురు ఋణపరిహారం తాత మే రాఘవేన్ద్ర  ॥౯॥

ఋణమోచనకం నామ స్తోత్రం  ప్రత్యక్షసిద్ధిదమ్   ।
కురు ఋణపరిహారం తాత మే రాఘవేన్ద్ర  ॥ ౧౦॥
ఇతి శ్రీమత్కృష్ణావధూతపణ్డితకృతౌ    శ్రీరాఘవేన్ద్రతన్త్రే   ద్వాదశపటలే
ఋణమోచనస్తోత్రం  సమ్పూర్ణమ్  ।

త్రయోదశపటలః  ॥ ౧౩॥

శ్రీపాదుకాపూజావిధానమ్  ।
శ్రీగురోః  పాదుకాపూజావిధానం గృహధర్మిణామ్ ।
కృష్ణావధూతో  వక్ష్యేఽహం గురోరభిమతం యథా ॥ ౧॥
ధ్యానమావాహనం పశ్చాదాసనం స్నానమక్షతాః ।
గన్ధపుష్పాణి  నైవేద్యం  ధూపో దీపో నిరాజనమ్ ।
పుష్పాఞ్జలిర్ద్వాదశైవ    పాదుకాపూజనే క్రమే  ॥౨॥
అథ పాదుకా పూజావిధిః ।
సాయఙ్కాలే గృహే స్నాత్వా కృత్వా సన్ధ్యాజపాదికమ్  ।
హరిం వాయుం చ సమ్పూజ్య పాదుకే పూజయేద్గురోః  ॥ ౩॥
అథ ధ్యానమ్ ।
పాదుకే గురురాజస్యాఽపాదికే సర్వసమ్పదామ్ ।
బాధికే సర్వబాధానాం సాధికే భవతాం ముదే ॥ ౪॥ - ఇతి ధ్యానమ్ ।
పాదౌ పాదుకయోరత్రావాహయామి  మహాగురోః ।
అత్ర సన్నిహితౌ భూత్వా కామదౌ భవతం మమ ॥ ౫॥ - ఇత్యావాహనమ్ ।
ఇదమాసనమాస్తీర్ణం  తిష్ఠతామత్ర  పాదుకే ।
కురు త్వం గురురాజస్య కృపా మే స్యాద్యథా తథా ॥౬॥ - ఇత్యాసనమ్ ।
శుద్ధైః  సుగన్ధిభిః  శీతైః  సలిలైః  స్నపయామి వామ్ ।
రాఘవేన్ద్రగురోః  పాదౌ తాపం మే హరతాం సదా ॥ ౭॥ - ఇతి స్నానమ్ ।
ఫలైః  క్షీరైః  శర్కరాద్యైః  స్నానం చేత్ పూర్వమాచరేత్ ।
గురురాజపదామ్భోజన్యాసప్రయత  పాదుకే ॥౮॥
అక్షతాన్ వాం ప్రదాస్యామి  కురుతం మామిహాక్షతమ్ । - ఇతి అక్షతాన్ ।
గురుపాదరజోగన్ధలిప్తాఙ్గే  పాదుకే యువామ్ ॥౯॥
గృహీత్వా సురభిం గన్ధం  వర్తేయథాం  సురద్రుమౌ  ॥ ౧౦॥ - ఇతి గన్ధమ్  ।

మల్లికాది  సుపుష్పాణాం మాలా శ్రీగురుపాదుకే  ।
అసితాని చ పుష్పాణి గృహీత్వాఽవతమేవ మామ్ ॥ ౧౧॥ - ఇతి పుష్పమ్ ।
యథాశక్తి యథాకాలం భక్త్యాఽఽనీతం ఫలాదికమ్ ।
స్వీకృత్య సఫలం మాం చ కురుతం గురుపాదుకే ॥ ౧౨॥ - ఇతి నైవేద్యమ్  ।
శ్రీరాఘవేన్ద్ర   రాజేన్ద్రమునీన్ద్రపదసఙ్గతే    ।
పాదుకే వాం ప్రదాస్యామి  ధూపం సర్వమనోహరమ్ ॥ ౧౩॥ - ఇతి ధూపమ్ ।
అన్ధకారహరం  చక్షుఃసఫలీకరణే పటుమ్ ।
దర్శనార్థం  చ వాం దీపం దర్శయే గురుపాదుకే ।
శ్రీరాఘవేన్ద్రాయ   నమః దీపం దర్శయామి ॥ ౧౪॥ - ఇతి దీపమ్ ।
నీరాజనత్రయం  కార్యమధికం విభవో యథా ॥ ౧౫॥
జయతు జయతు పాదూః పాతకధ్వంసకర్త్రీ

జయతు జయతు బన్ధుర్బన్ధనిర్నాశయిత్రీ   ।
జయతు జయతు మిత్రం  మాతృవద్ రక్షయిత్రీ

జయతు జయతు రాజద్రాఘవేన్ద్రాఙ్ఘ్రిధాత్రీ    ॥ ౧౬॥
శ్రీమత్సద్గురుపాదసఙ్గవిభవే    శ్రీపాదుకే  పాదుకే

పాటీరామలగన్ధబన్ధురతనూ   శ్రీపాదుకే  పాదుకే ।
నానాలోకశిరోభిలాలితమహా శ్రీపాదుకే  పాదుకే

దేహి త్వం మమ మఙ్గలం  తవ భజే శ్రీపాదుకే  పాదుకే ॥ ౧౭॥
గురువరపదపద్మపూతదేహే మమ ముఖమస్త్వితి పాదుకే శ్రయే  త్వామ్ ।
మయిసదయమనాస్త్వదేకభక్తేమృదులతనూదరిసున్దరి  ప్రసీద ॥౧౮॥ -ఇతి నీరాజనమ్
।
వన్దే త్వాం దేవి దేవవ్రతియతిపతిపద్ధూలికాలిప్రలిప్తే   

భూయోభూయో దయామే భవతు వృతవరే మానయానస్య దివ్యే ।
మానం జ్ఞానం  ధనం మే దిశ దిశ దశధా పాదుకే దుష్టదుఃఖాత్

పాహీతో హీనహీనాత్ సఖసఖి సుఖినం మాం తనూత ప్రతప్తమ్  ॥ ౧౯॥
కామదాత్రీ సకామానామన్యైకామృతదాయికా  ।
కాలే కాలేఽఘకార్మాసం దహ్యాత్ కాప్యార్యపాదుకా ॥౨౦॥
సతరలాం నలినేన తవాఙ్గకే  ప్రణిదధామి  గురూత్తమ పాదుకే ॥౨౧॥
శ్రీరాఘవేన్ద్ర   గురురాజపదారవిన్ద

సంసర్గలబ్ధసుగుణైః    జగతి ప్రపూజ్య  ।
శ్రీపాదుకే  సుముఖి సున్దరి  సూక్ష్మమధ్యే

పుష్పాఞ్జలిం  వృణు విధేహి సుమఙ్గలం  మే ॥౨౨॥
ప్రదక్షిణనమస్కారౌ  కరిష్యే పాదుకే తవ ।
మాముద్ధర  కృపాపూర్ణే భవదుఃఖామ్బుధేర్ద్రుతమ్  ॥౨౩॥
అనేకధా యథాయోగ్యముపచారాన్ సమర్పయేత్ ।
కృత్వాఽఽభీష్టప్రార్థనాం    చ సర్వతన్త్రే సమర్పయేత్ ॥౨౪॥
శ్రీగురోశ్చరణపఙ్కజసఙ్గాన్మోదమానహృదయే   మృదులాఙ్గి ।
ఇష్టపూర్తిరధునా  మమ భూయాః శిష్టశీర్షపరిపాలితమూర్తే   ॥౨౫॥
పాహిమాం సుముఖ వత్సలభావాద్వాహికా త్వమసి భక్తభరస్య ।
యాహిమే విపద ఉచ్ఛితసర్పాః తా హినస్తి నమనం తవ పాదూ ॥౨౬॥
పాయాః మాం శ్రీగురురాఘవేన్ద్రచరణాపాయాపహారోద్యతే 

మాయాపాశవినాశిని ప్రభజతాం  హేయాఖిలారోజ్ఝితే  ।
దాయాదేఽమరపాదపస్య చ పరీధూయాఖిలం పాతకం

జాయాపుత్రగృహాది  సంసృతిషు మే భూయాః ముదే పాదుకే ॥౨౭॥
ఇతి శ్రీమత్కృష్ణావధూతపణ్డితకృతౌ    శ్రీరాఘవేన్ద్రతన్త్రే   త్రయోదశపటలే

పాదుకాపూజావిధానం సమ్పూర్ణమ్  ।

శ్రీరాఘవేన్ద్రతన్త్రమ్  
చతుర్దశపటలః  ॥ ౧౪॥

శ్రీక్షమాపణస్తోత్రమ్   ।
శ్రీలక్ష్మ్యోపేతం  దక్షిణాఙ్కే వసన్త్యా

చణ్డజ్యోతిర్జ్యోతిషం   తామ్రవర్ణమ్   ।
శయ్యాకారోఽనన్తభోగోపవిష్టం

విష్ణుం  స్వప్నేఽదర్శయద్యో గరుర్మే ॥ ౧॥
ముఖ్యప్రాణం  స్వర్ణఘణ్టోపరిస్థం  

సన్దర్శ్యారాదాభిముఖ్యేన  పశ్చాత్ ।
స్వాపత్యం మాం స్వాన్తికే సూపవేశ్య

స్వాత్మానం మేఽదర్శయద్యః ప్రమోదాత్  ॥౨॥
సాక్షాత్ పుత్రాపేక్షయా  వత్సలం మ-

య్యేనం నిత్యం మానసే మే వసన్తమ్ ।
స్మారం స్మారం స్థారతాపావిలోఽపి

స్వచ్ఛోఽహం శ్రీరాఘవేన్ద్రప్రసాదాత్    ॥ ౩॥
యస్మాదస్మిన్ రాఘవేన్ద్రార్యతన్త్రే

పూర్ణే జాతే స్వప్న ఏవం విధోఽభూత్ ।
తస్మాదస్య శ్రావణాత్  పాఠతోఽపి

ప్రాణద్వారేణాపరోక్ష్యం  హరేః స్యాత్ ॥ ౪॥
లక్ష్మీకాన్తే స్వాపరోక్షీకృతేఽస్మిన్

కిం దుస్సాధ్యం దుఃఖబన్ధం  కథం స్యాత్ ।
గ్రన్థం   చాముం రాఘవేన్ద్రార్యతాతః

స్వీచక్రే యత్తేన చాసం కృతార్థః  ॥ ౫॥
త్వం మే మాతా త్వం పితా త్వం సఖా చ

త్వ మే బన్ధుః  త్వం చ దాతా దయాలుః ।

త్వం మే రాజా పాలకస్త్వం గురుశ్చ
పుత్రోఽహం  తే పాహి మాం రాఘవేన్ద్ర  ॥౬॥

సర్వజ్ఞ త్వం మామకం సర్వవృత్తం
జానస్యేవ ప్రత్యహం  కిం వదామి ।

యేయే పాపాః సన్తి లోకేషు తేషాం
అగ్రే గణ్యే నాస్తి మే తద్గుణోఽణుః  ॥ ౭॥

ఏతాదృక్షం చోద్ధరేర్మాం  విధేయం
సత్యం ఖ్యాతం తే దయాలుత్వమేతత్ ।

సర్వం త్వయ్యేవార్పితం మద్గురుత్వాత్
కార్యాకార్యం కర్మ తత్తత్ఫలం చ ॥౮॥

తత్ర స్వీకుర్వాత్మనో యద్యదిష్టం
పుత్రత్వాన్మేఽథేతరత్వం  సహస్వ ।

అత్ర ప్రోక్తం   మే ఋతం వాఽనృతం వా
తాత క్షాన్త్వా మోదముచ్చైరుపాగాః  ॥౯॥

తాత శ్రీగురురాఘవేన్ద్రయతిరాట్   శ్రీరాఘవేన్ద్రప్రభో  
లోకాగణ్యగుణౌఘలాలిత తవ స్తోత్రాయ  నాఽలం వచః ।

నాఽలం బుద్ధిరభూత్తవ  స్తవవిధిప్రోత్సాహమానస్య   మే
కిన్తు శ్రుతృపఠజ్జనాలసతయా   తే చాజ్ఞయా పూర్యతే ॥ ౧౦॥

యస్య యస్యాస్తి దుర్దైవమూలనిర్నాశనార్హతా   ।
తస్య తస్యైవ  తన్త్రేఽస్మిన్  ఆస్థాస్తీత్యబ్రవీద్గురుః     ॥ ౧౧॥
అహం శ్రీగురురాజేన  పిత్రా ప్రత్యక్షచోదితః  ।
రహస్యం సఫలం చష్టా న దూష్యే విదుషాం ధురి ॥ ౧౨॥
ఇతి కృష్ణావధూతేన  వశ్యవాణీ విలాసినా ।
శ్రీగురుప్రేమపుత్రేణ    గురురాజప్రసాదతః  ॥ ౧౩॥
కృతం శ్రీరాఘవేన్ద్రార్యతత్రం    సద్యః ఫలప్రదమ్  ।
ప్రీయతాం  తేన గురురాట్ హృద్గతౌ  మధ్వమాధవౌ ॥ ౧౪॥
గురురాజ పితాఽసి మే కృపావానితి నిశ్చిత్య మయోద్ధతం  వ్యభాణి ।
త్వదనన్యగతేర్మమానృతోక్తిః సుతవాత్సల్యతయా కురుష్వ సత్యాః ॥ ౧౫॥

అనృణమయాచనమశ్రమమభయం  న్యాయ్యం యథేష్టమప్రయత్నమ్   ।
అశనం వసనం సదనం దాతుం భోక్తుం దదాసి చేత్ తదలమ్ ॥ ౧౬॥
ఇతి శ్రీమత్కృష్ణావధూతపణ్డితకృతౌ    శ్రీరాఘవేన్ద్రతన్త్రే   చతుర్దశపటలే

క్షమాపణస్తోత్రం  సమ్పూర్ణమ్  ।

శ్రీరాఘవేన్ద్రతన్త్రమ్  
పఞ్చదశపటలః ॥ ౧౫॥

శ్రీరాఘవేన్ద్రగురురాజస్తవరాజః   ।
అథ కృష్ణావధూతోఽహం  గురురాజప్రియః  సుతః ।
వక్ష్యే మయి పితుస్తస్య కృపాం సర్వాతిశాయినీమ్ ॥ ౧॥
యద్యప్యేతన్న ప్రకాశ్యం  రహస్యం విస్మయప్రదమ్  ।
తథాపి వక్ష్యే గ్రన్ధేఽస్మిన్   ప్రత్యయార్థం   తదాజ్ఞయా  ॥౨॥
కదాచిద్బన్ధు -దారిద్ర్య -ఋణ-రాజాది పీడితః ।
భృశం శోచన్ గురుం ధ్యాయన్ న స్వాప్స్వం కలుషాశయః ॥ ౩॥
తతః సూర్యోదయే కాలే స్వప్నే కోఽపి యతీశ్వరః ।
ఆకటీర్జానుపర్యన్తం  ఋద్ధకాషాయవస్త్రవాన్   ॥ ౪॥
తులసీ మణి మాలాభ్యాం శోభితేన వివాససా ।
విశాలవక్షసా తైలస్నిగ్ధశ్యామలవర్చసా   ॥ ౫॥
అప్రావృతేన  శిరసా పాదుకాభ్యాం చ రాజతః ।
శిష్యేణానుగతః పశ్చాత్ జలపాత్రధరేణ  చ ॥౬॥
వేగాదాగత్య మాం హస్తే గృహీత్వాన్తరుపాగతః ।
శిష్యస్తు ద్వార ఏవాసీదుపావిశదసౌ గురుః ॥ ౭॥
అథ మాం ప్రాణినం  సన్తం వత్సేత్యామన్త్ర్య  సోఽబ్రవీత్  ।
ప్రదర్శయంస్తామ్రపత్రం    లిఖితం నాగరాక్షరైః  ॥౮॥
ఆత్మేత్యేవ పరం దేవముపాస్వ హరిమవ్యయమ్ ।
ప్రాణస్యేదం  వశే సర్వం ప్రాణః  పరవశే స్థితః  ॥౯॥
విష్వక్సేనః వాయుపుత్రః  ప్రహ్లాదః   ప్రథమో  మతః ।
విభీషణోఽథ బాహ్లీకో  వ్యాసోఽహం సత్యసన్ధకః  ॥ ౧౦ ॥
సంహతప్రహతౌ  సన్ధిప్రసన్ధీ   సోమికోర్మికౌ ।

అప్పణాచార్యకృష్ణౌ చ సేవకౌ మేయుగక్రమాత్  ॥ ౧౧॥
మయ్యధిష్ఠాయ  తే భారం సమన్మన్త్రాద్యుపాసనమ్  ।
గ్రన్థం   కమపి కర్తుం త్వం ప్రారభస్వ  భయం న తే ॥ ౧౨॥
యోగ్యతామనుసృత్యాహమయోగ్యేచ్ఛాం నివారయన్ ।
విపత్తీః పరిహృత్యా తే సుఖం దాస్యామి పుత్రక  ॥ ౧౩॥
ఓమిత్యుక్త్వా యతిస్తచ్చ తామ్రపత్రం   తథాక్షతాన్ ।
దత్వా మహ్యమదృశ్యోఽభూత్ ప్రబుద్ధోఽహం   తతః క్షణాత్ ॥ ౧౪॥
అపశ్యం శిరసః స్థానే  సాక్షతాం తామ్రపత్రికామ్   ।
శాన్తః శోకస్తదా మేఽభూదాసారైః  పాదపో యథా ॥ ౧౫॥
చిత్తం ప్రసన్నమభవద్యథామ్భః  కుమ్భజోదయాత్ ।
తతః శ్రీరాఘవేన్ద్రార్యగురుం   మోదాదపూజయమ్ ॥ ౧౬॥
ఆరిరమ్భయిషుర్గ్రన్థం   రాఘవేన్ద్రార్యతన్త్రకమ్   ।
అస్తౌషం స్తవరాజేన  భక్త్యున్మాదభ్రమన్మనాః  ॥ ౧౭॥
శ్రీరాఘవేన్ద్రార్య   పితా త్వమేవ త్వమేవ మే సద్గతిహేతుభూతః  ।
ఇమం చ శోకం మమ నాశయాశు క్షమస్వ మే సర్వమహాపరాధమ్ ॥ ౧౮॥
కల్యావేశేన కలుషం విషయాసక్తచేతసమ్ ।
స్నానసన్ధ్యాదిభిర్హీనం   భక్తిహీనం  హరౌ గురౌ ॥ ౧౯॥
సాధూనాం సఙ్గరహితం  దుష్టానాం  సఙ్గతే  స్థితమ్  ।
దుర్మార్గే సర్వదా సన్తం రాఘవేన్ద్రార్య  రక్ష మామ్ ॥౨౦॥
రక్షణీయమరక్షన్తం రక్షణానర్హరక్షకమ్  ।
దాక్షిణ్యాదర్థలోభాద్వా  దుర్వ్యాపారం సువఞ్చకమ్ ॥౨౧॥
యన్త్రబద్ధపశుప్రాయం    భ్రమమాణం  కుయోనిషు ।
అనాలమ్బనమత్యార్తం రాఘవేన్ద్రార్య  రక్ష మామ్ ॥౨౨॥
జన్మమృత్యుజరావ్యాధిపీడితశ్చ స్వకర్మభుక్ ।
దారిద్ర్యమతితీర్షశ్చ   సంసారవ్యసనాతురః ॥౨౩॥
దాతుం భోక్తుం మహాలుబ్ధీ వైభవేఽపి  కదన్నభుక్ ।
పరాన్నపరితుష్టోఽహం  రాఘవేన్ద్రార్య  రక్ష మామ్ ॥౨౪॥

క్షణశః కణశోఽప్యర్థం  సఙ్గృహ్య  చ పిశాచవత్ ।
రక్షన్నదాతా చాభోక్తా దుర్ముఖో దురహఙ్కృతిః॥౨౫॥
పుత్రపత్నీగృహాద్యేషు  సక్తోఽహం భర్త్సితోఽపి తైః  ।
కర్మజ్ఞానేన్ద్రియైః    పాపీ గురురాజానురక్ష మామ్ ॥౨౬॥
గురువార్యే పురాణాదావనాదరణశాలినః ।
త్వద్భక్తాన్ విష్ణుభక్తాంశ్చాప్యవజ్ఞాతుశ్చ   సజ్జనాన్  ॥౨౭॥
స్వమాహాత్మ్యప్రకాశార్థమత్యన్తానృతభాషిణః   ।
గురుబ్రాహ్మణదేవానాం  పూజాం దమ్భేన కుర్వతః ॥౨౮॥
అపరాధాననేకాన్ మే క్షమస్వ మయి వత్సలః
పఞ్చయజ్ఞాద్యకరణాదతిథీనాముపేక్షణాత్  ॥౨౯॥
శ్రౌతస్మార్తాగ్నిరాహిత్యాద్  అమాశ్రాద్ధాద్వభావతః   ।
హవ్యకవ్యాది లోపాచ్చ పఙ్క్తిభేదాచ్చ  పాతకాత్ ॥ ౩౦॥
అభక్ష్యభక్షణాచ్ఛాది పాత్రాపాత్రావివేచనాత్   ।
వర్ణోక్తాచారరాహిత్యాద్రాఘవేన్ద్రార్య    రక్ష మామ్ ॥ ౩౧॥
నీచసేవాలేఖ్యవృత్తి మాఢాపత్యాది జీవనాత్ ।
అసత్సు పక్షపాతాచ్చ పౌరోహిత్యాత్ దురన్నతః ॥ ౩౨॥
దివా-సన్ధ్యారజః  శ్రాద్ధ  -పర్వాదిషు వధూరతేఃల్
ఋతౌ పత్న్యనుగమనాత్ పాతకాద్రక్ష  మాం గురో ॥ ౩౩॥
కన్యాగోఽజాదిమహిషీఘృతతైలాది  విక్రయాత్  ।
ఏకాదశ్యన్ననిఘసాద్ద్వాదశ్యుల్లఙ్ఘనాదపి    ॥ ౩౪॥
దివాస్వాపాత్పరస్త్రీణాం  విధవానాం చ సఙ్గతః  ।
పత్నీసుతాదినిర్వ్యజత్యాగాత్ తాతావ మాం గురో ॥ ౩౫॥
పరస్త్రీగణికాదీనాం  పురుషస్యానుకూలనాత్ ।
హింసనాద్గోద్విజస్త్రీణాం   జారగర్భనిపాతనాత్ ॥ ౩౬॥
నరస్తుతిర్ద్యూతచౌర్యాద్భార్యాపణ్యేన  జీవనాత్ ।
జారజానాం స్వపుత్రాణాం  లాలనాచ్చావ మాం గురో ॥ ౩౭॥
విషాగ్నిశస్త్రపాషాణగలబన్ధాభిచారకైః    ।

హింసనోచ్చాటనాద్బన్ధుమాతాపిత్రాదివర్జనాత్    ॥ ౩౮॥
స్వస్రాదిదూషణాత్  పత్నీపతివిద్వేషవశ్యతః ।
మిత్రభిత్  కూటసాక్షిత్వాద్రాఘవేన్ద్రార్య   రక్ష మామ్ ॥ ౩౯॥
జ్ఞాత్వాపి  జారిణీం పత్నీం తయా సఙ్గమ్య  లోభతః ।
వంశాధఃపాతనాత్ తస్యామపత్యోత్పాదనాదపి ॥ ౪౦॥
పరస్వ-పరపత్నీనాం బలాదనుభవాదపి ।
ఋణాపహరణాచ్చాపి మాముద్ధర  కృపానిధే ॥ ౪౧॥
ఇత్యాది బహుపాపౌఘాత్ జ్ఞాత్వాఽజ్ఞాత్వా   కృతాదపి ।
తాత శ్రీరాఘవేన్ద్రార్య   పరిపాలయ మాం సుతమ్ ॥ ౪౨॥
పాపినామగ్రగణ్యోఽహం  దయాలూనాం త్వమగ్రణీః  ।
త్వాం వినా న హి జానేఽన్యం మమాద్యోద్ధారకారణమ్  ॥ ౪౩॥
శ్రీరాఘవేన్ద్ర   గురురాజ కృపాసముద్ర

కారుణ్యపూర్ణకరుణాజలధే  కృపాబ్ధే ।
భక్తానుకమ్పితమనో దయాపయోధే-
ఽనుక్రోశసాన్ద్ర   కరుణాలయమాం ప్రపాహి  ॥ ౪౪॥

ఇతి కృష్ణావధూతేన  గురుపాదానుజీవినా ।
స్తవరాజమిమం ప్రోక్తం   రహస్యం పాపనాశకమ్ ॥ ౪౫॥
పఠతాం సర్వపాపాని నశ్యన్త్యేవ న సంశయః ।
ఇదం దత్తవరస్తోత్రం  గురురాజేన సాదృతమ్ ॥ ౪౬॥
ప్రగోప్తవ్యం  ప్రయత్నేన  దద్యాచ్ఛ్రద్ధాలవే  గురౌ ।
అభక్తాయ న దాతవ్యం కలిదోషనివారకమ్ ॥ ౪౭॥
దినం వా సకృదప్యేతత్ పఠతాంయోగ్యతామను
అనాచారరతానాం వా వర్తతే పితృవద్గురుః  ॥ ౪౮॥
బాలోఽసత్యం వదతి పితరం స్వాపరాధేఽపి ధార్ష్ట్యా
తాత త్వం మేఽవద ఇదమతోఽకార్షమేతత్తథేతి  ॥ ౪౯॥
శ్రుత్వా  తాతస్తనయవచనం ప్రేమతో  మోదతే హి ।
త్వం మోదేథాః శిశువచసి మే రాఘవేన్ద్రార్య  తాత ॥ ౫౦॥

గురురాజ పితా మే కృపావానితి నిశ్చిత్య మయోద్ధతం  వ్యచారి ।
త్వదనన్యగతీర్మమాపరాధాన్ సుతవాత్సల్యముపాగతః క్షమస్వ ॥ ౫౧॥
ఇతి శ్రీకృష్ణావధూతవిరచితే   శ్రీరాఘవేన్ద్రతన్త్రే   ప్రత్యక్షసిద్ధిప్రదే  
రహస్యోపాఖ్యానే గురురాజస్తవరాజో నామ పఞ్చదశపటలః ।

॥ ఇతి శ్రీరాఘవేన్ద్రతన్త్రమ్    ॥
॥ శ్రీకృష్ణార్పణమస్తు   ॥

